
Hen pés-éy sorat Pablohen
anchichay

eCorinto
Ah aposel Pablo hen nangensorat hen yatoy so-

rat hen kawad-ana ad Efeso hen tawén way 54
ménat ono 56 (Aposel 19). Napateg way fabréy
ad Corinto way faknang ya nangato ya na-achar
hen tataguhchi, ngém ammag pararo agé hen
lenorokocha. Wat hen pés-éy nangintudtuchuwan
Pablo hen alen Apudyus an chicha, ininggaw ahchi
ah ithay tawén ya kagudwa (Aposel 18:4). Wat hen
yatoy nanoratana, ta ah matugunancha ya ah ka-
amhewancha.

1Haén ah Pablo way ah layad Apudyusat, pini-
yara way man-aposel an Jesu Cristu, ya antoyan
ageé ah Sostenes way ihay ifataaw.

2Wat soratnito an chayu amin way cha ma-am-
among ahnad Corinto way manayaw an Apudyus.
Penelen Apudyus chayu ah mantataguna way ma-
apudyusan gapon ommafurotanyu an Jesu Cristu,
chayu ya anat agé hen amin anchichay tapenay
tatagu hen karotarota way ommapo an Apota-
away Jesu Cristu.

3 Wat ta totollongan chitaaw amin an Amata-
away Apudyus yah Apotaaway Jesu Cristu ya ta
papannohoncha agé hen hamhamataaw.

Hen yaman Pablo gapon anchichay cha oma-
furot

Rom. 1:8-15; Efes. 1:15-23; Fili. 1:3-11; Col. 1:3-
14

4 Ana ammag chan yamayaman an Apudyus
gapo hen anchi chakaray torongna an chayu hen
ommafurotanyu an Jesu Cristu.

5Te gapon nelarammonganyu ageé an Jesu Cristu
wat kaman paat fummaknang-ayu ah napateg, te
natorongan-ayu way maka-awat ya manaphapet
mepanggép an hiya.

6 Yag maila agé way chinumgat hen anchi in-
tudtuchuni an chayu mepanggép an Cristu.

7 Ya cha-an-ayu agé makok-orangan ah uray
heno way torong way narpo hen Espiritun
Apudyus hen unig hen mamannéchanyu hen
mamfangchan Apotaaway Jesu Cristu.

8 Ya hahallimunan Apudyus agé chayu ta
manichidcha hen afurotyu inggana hen anongoh
hen ag-agaw ta maid kachumsekanyu hen anchi
mamfangchan Apotaaway Jesu Cristu.

9Ya mafalin agé manchinlantaaw hen aminay
imfagan Apudyus gapon kenatalekna, te hiya age
hen namele an chitaaw way metempoyug an anana
way Jesu Cristu way Ap-apotaaw.

Hen nakorkoran hen tempoyug hen anchichay
cha omafurot
1 Cor. 3:3-9

10 Sosnod, gapon Apotaaw way ah Jesu Cristu,
wat chaa mampangpanga-ase paat an chayu ta

mantetempoyug-ayu koma, ta achiayu chan ten-
tené-én. Ta anyu yanggay ammag iha-anén koma
hen hamhamayu ya hen pontosyu.

11 Yachin itugun-o an chayu way sosnod te
wachacha hen nanaphapet an haén way ahim-
fafaryan Cloe way an-ayu anog chan sososongel
peet ahna.

12 Hen chengngar-o, namfinafinab-én hen
chayu tachégan, te ekat ano hen tapeyuwén haén
way Pablo hen chayu ano somorotan. Yag ekat agé
hen tapenéén ah Apolos hen chacha somorotan.
Ya hen tapena, ah Pedro. Ya hen tapena agéat ah
Jesu Cristu paat.

13 Ay ammoh chuarcha hen Cristu ta
nantenétené-én hen chayu somorotan. Ay ammoh
haén way Pablo hen nekoros way namayad
hen fasoryu. Yag ay ammoh nafunyaganyu ah
mampasorot-o way faénat agé ah Cristu.

14 Ammayat te maid finunyaga an chayu, ta
manongad yanggay cha Crispo an Gayo ah finun-
yaga,

15 ta maid mangaryanyuwén finunyaga chayu
ah mampasorot-o.

16 Ay uwa, finunyaga agé cha Estefana way
himfafaryan, ngém anggay cha nadchiyanggay ah
natancha-ana way finunyaga ya maid kasen.

17 Te iggaya chillu an piyarén an Jesu Cristu
way an mamfunfunyag, te ana an piniyar way
1 mangintudtuchu hen anchi ammayay chamag
mepanggép an hiya. Yag achl agé cha usarén
hen anchi kenaraeng ya kenasilib hen tatagu
way mantudtuchu, ta hen ka-awisan yanggay hen

tatagu way omafurot wat hen natéyan Jesu Cristu
hen koros hen namayachana hen fasor.

Ah Jesu Cristu hen kail-an hen mannakafalin
Apudyus ya hen kenaraengna
1 Cor. 2:6-16; Jai. 3:13-18

18 Hen anchi mitudtuchu mepanggép hen
natéyan Jesu Cristu hen anchi koros, ammag
maid gutok nadchi hen anchichay tatagu way
metatap-ar chillu gapon achicha omafurotan.
Waman chitaaw way cha mahara-an gapon
chataaw omafurotan, ma-awatantaaw way hen
anchi natéyan Jesu Cristu, yachi hen fégah hen
anchi kenamafalin Apudyus way mangenhara an
chitaaw.

19 Yachi hen laychénay aryén hen anchi nesoso-
rat way enalen Apudyus ad namenghan way ekat-
néén,

“Afaé hen kenaraeng hen anchichay naraeng ya
manahapet way tatagu hen antoy lota, te
maila way ammag maid sérfina hen na-
awatancha way enacharcha.”

20 Wat hiyachi, ammag maid metopa-an peet hen

kenaraeng hen anchichay naraeng ya na-achar.

Ya umat agé hen anchichay manahapet ah egad

hen antoy lota. Te imfafaggan Apudyus way

achina ifilangchi te maid etorong cha nadchi an
hiya.

21 Te ah kenaraeng Apudyus, iggayna parufusun

hen tatagu way mangchah hen kahara-ancha

gapoh kenaraengcha. Te hen laychéna, mahara-
an yanggay hen anchichay mangafurot hen anchi



1 eCorinto 1:22 \% 1 eCorinto 1:27

chani itudtuchu way kaman paat maid gutokna
ah hamhama hen anchichay achi omafurot.

22 Maid gutokna ah hamhama hen anchichay Ju-
dio, te chicha, anchag achi afuroton no maid
mepailah kaskascha-aw ah manot-owaancha. Yag
umat agé hen anchichay faén Judio, te achicha agé
afuroton hen uray heno no achi métemfuruy hen
kenaraengcha.

23 Ngém taén no yaha, chani chillu itudtuchu way
natéy ah Jesu Cristu hen koros ah namayachana
hen fasor hen tatagu. Wat ammag aggangaratchi
hen anchichay Judio no changréncha, ya an agég
maid gutokna ah para hen anchichay faén Judio.
24 Ngém hen amin way penelen Apudyus ah man-
tataguna way Judio man ono faén, ma-awatancha
amin way hen anchi nekorosan Jesu Cristu paatat
yachihen kafud-asan hen mannakafalin Apudyus
ya hen kenaraengna.

25 Wat hen anchi planon Apudyus ah kahara-
antaaw way tatagu way ekat hen tapenéén maid
ano gutokna, wadwadchaat agéchi no hen ke-
naraeng hen kararaengan way tatagu. Yag hen
anchi natéyan agé Jesu Cristu hen koros way
ekatchéén sayang ya maid sérfina, yachiyat agé
hen inya-afa Apudyus hen egachay kao-orhiyan.

26 Sosnod, achitaaw koma cha aliw-an hen
kenasasa-adtaaw hen nameleyan Apudyus an chi-
taaw way omafurot, te manmano yanggay an chi-
taaw hen wachan kenaraengna ah mangi-ilan hen
tatagu. Ya manmano agé hen nasa-achan, ya hen
wacha agéy mafalinna.

27 Te an ginagaran chillu paat Apudyus way

namele hen anchichay ekat hen tataguwén maid
sérfina ya maid agé filangna. Te hen pontosna, ta
ah pegwana, fumiincha way térén hen anchichay
cha mangempasekat hen kenafalincha ya hen ke-
naraengcha.

28 Ya hen ihay nameleyana agé hen anchichay
nafafa ya aggarayos, ta wachay mangempail-ana
way maid gutok hen anchichay patpatigén paat
hen tatagu hen antoy lota.

29Wat hiyachi, maid ihah tagu ah mafalin mam-
paspasekat hen sangwanan Apudyus te nokay
paat chillu hen epasekatna.

30 Te ah Apudyus met hen nangamma hen ke-
tapyantaaw an Jesu Cristu way hen enkamanna,
empalena ah Jesus hen antoy lota ta matéy ah
fayad hen fasortaaw ah kahara-antaaw. Yag gapo
hen enammaan Jesus wat nacharosantaaw ya
mafalin ifilang Apudyus chitaaw ah maid fasfa-
sorna an hiya. Yag hen anchi tatagu way ifilang
Apudyus ah naraengat hen anchi tagu way cha
omafurot an Jesu Cristu.

31 Wat tot-owa hen anchi nesosorat way alen
Apudyus way ekatnéén,

“Henoa way manginyafa, iyafano yanggay hen
enammaan Jesu Cristu, ta achim cha iyafa
hen narpon kafaelam ono kenaraengno.”

2

Faén hen ekaman way man-ale hen ka-awisan
hen tatagu

1Sosnod, hen anchi ummaliya ahna way i nang-

intudtuchu hen alen Apudyus an chayu, an-o

yanggay an inyam-amma way nangenlawag way
iggay-o usaren hen anchi naunig way ale ya hen
kenaraeng way kaman hen kenaraeng hen an-
chichay manahapet way tatagu.

2 Te an-og ginagara way nanginwalin hen
egachay wachan haén ta maid kasen epacharan-
0 way mangintudtuchu no achi yanggay
mepanggeép an Jesu Cristu ya hen anchi natéyana

hen koros. . .
3 Wat hen kawad-a ahna, ana ammag chan

papayagpag ah égyat-o gapo hen kenakapsot-o te
magat lawa achiya maka-amma hen anchi cha
epa-amman Apudyus an haén.

4Yag iggay-o agé ar-arkosan hen intudtuchu ah
naunig way ale way kenaraeng hen tatagun antoy
lota, te hen anchi nan-anchar yanggay an haénat
hen anchi mannakafalin hen Espiritun Apudyus.

5> Wat hen ommafurotanyu, gapo hen kafae-

lan Apudyus way faén gapo hen kenaraeng hen
tatagu.

Hen kenaraeng Apudyus
Rom. 11:33-36; 1 Cor. 1:18-31; Jai. 3:13-18
6 Manowat te achi ekatén maid naunig ah mi-
tudtuchu hen cha omafurot, te no tudtuchuwanni
hen anchichay chinuchumgat hen afurotna, nau-
nig tot-owa hen chani itudtuchu an chicha. Ngém
hen hiyachiy kenaraeng, iggay mepachong hen
kenaraeng hen tatagu hen antoy lota ono hen
kenaraeng hen anchichay nan-angato way toray
way mapépéppég.
7Te hen anchi kenaraeng way chani itudtuchu,
chichachi hen anchi naunig way planon Apudyus
mepanggép hen ekamanna way mangenhara

an chitaaw way taén iggay empaka-ammun
Apudyuschi hen tatagu ingganad uwan,

hehemmana chilluchi hen cha-an ma-ammaan
hen antoy lota. Ya hen halenonotna agéat hen

kachayawantaaw ah pegwana.

8 Ngém amin hen anchichay nan-angato way
toray hen antoy lota, anchag iggay poros ma-
awatan hen anchi kenaraeng Apudyus. Te non
ancha na-awatan, kapeletan way iggaycha koma
epakoros hen anchi kachachayaw way Apotaaw
way Jesu Cristu.

9 Ngém hen hiyachiy na-ammaan, yachi hen
tommot-owaan hen anchi nesosorat ad nameng-
han way ekatnéén,

“Hen anchi maid innilan hen tatagu ya hen an-
chi maid chengchengngarcha way achicha
agé makahkahma, ammag hiyachiyat agé
hen ensasagganan Apudyus para hen an-
chichay manlayad an hiya.”

10 Wat hen anchichay iggay mepaka-ammu ad

namenghan, empaka-ammun Apudyus an chi-

taaw ad uwan way hen anchi Espirituna hen
nangempaka-ammu te hiya, inni-ilana hen amin
way uray hen anchichay naunig mepanggép an

Apudyus.

11Yag hen alignaat maid ihah tagu ah nangammu

paat hen hamhama hen ifana, te hen hiyachiy

tagu yanggay hen nangammu hen hehemmana
chilluu. Wat kaman agé an Apudyus te maid
nangammu ah hamhamana no faén yanggay hen

Espirituna.

12 Yag chitaaw, empalen Apudyus hen anchi Es-

pirituna paat way miyachar an chitaaw. Wat

faén hen tatagun antoy lota hen karpowan hen
ma-awatantaaw te narpon Espirituna way inid-
chatna, wat mafalin ma-awatantaaw mepanggép
hen aminay cha etorong Apudyus an chitaaw.

13 Wat amin hen anchi chani itudtuchu, faén
hamhamani ya kenaraengni hen narpowana, te
hen Espiritun Apudyus paat hen narpowana.
Wat chani esoplekar hen anchi mitudtuchu
mepanggép an Apudyus hen anchichay tataguna
way niyacharan hen Espirituna.

14 Ngém hen anchichay tatagu way maid hen
Espiritun Apudyus an chicha, achicha ma-awatan
hen narpon Espirituna te ammag maid gutokna
an chicha, te egad chillu miyachar an chicha ya
anchaat ma-awatan te hen Espirituna chillu hen
cha mangempaka-awat.

15 Waman hen anchichay tatagu way niyacharan
hen Espiritun Apudyus, maelasincha hen kena-
ammay ya kenaraweng hen egad. Waman hen an-
chitaguway maid hen Espiritun Apudyus an hiya,
kapeletan way achina ma-awatan hen hamhama
hen anchichay cha omafurot.

16 Te nesosorat chillu hen anchi alen Apudyus
ad namenghan way ekatnéén,

“Henoa paat way nangammu hen hamhama
Apudyus ta wachay makatugun an hiya.”

Ngém chitaaw, wacha hen hamhama Jesu Cristu

an chitaaw, te niyachar hen Espirituna an chitaaw.

3

Hen ekaman way mansérfi an Apudyus
1Cor:. 1:10-17; Efes. 2:20-22; Heb. 5:11-14

1 Ngém sosnod, wuray hen anchi cha
nanudtuchuwan an chayu, wat chuar hen iggay-o
itudtuchu way mitudtuchu koma hen anchichay
chinumgat hen afurotna. Te kaman paat hen
laylaychényu hen chan maneho an chayu way
faén hen laychén hen Espiritun Apudyus. Wat
kaman-ayu ungunga way anyuwat cha ilugi way
omafurot an Jesu Cristu.

2 Wat yachi hen iggay-o nangintudtuchuwan
hen anchi naunig an chayu, te hen hiyachi,
kaman-ayu utteng way chan soso way achi
makahéta hen orhe. Yag ammag é-éttégna peet ad
uwan way kaman-ayu chillu utteutteng way achi
chillu maka-awat hen tapena.

3 Te pakay chayu chillu eparufus hen laylay-
chényu way manmaneho an chayu, te no ammag
é-éttég hen apésyu ya hen chayun sosongelan, wat
ay ammoh faén-ayu kaman hen anchichay achi
omafurot, te chayu met ammaan hen chacha am-
maan.

4 Kaman hen anchi mangalen hen tapenéén
haén ano hen chacha somorotan, yag ekat agé hen
tapenéén ah Apolos agé hen chacha somorotan.
Wat ay achi yaha hen mangenlasinan way chayu
torachén hen a-amman hen anchichay achi oma-
furot.

> Te henokay paat chillu ah Apolos yag nokaya
agé paat way Pablo ah iyu mansosongelan. Te
an-ani met yanggay an alepan Apudyus way chan
sérfi an hiya ah omafurotanyu way ihaiha an
chaniyén chana yanggay ammaan hen impiyar
Apudyus an hiya.

6 Hen kepaniyanaat kaman haén hen nang-

inmura hen anchi fukar ya ah Apolos hen an-
chi cha manifug, ngém ah Apudyus chillu hen
cha mangempatufu. Te haén hen pés-éy nang-
intudtuchu hen alen Apudyus an chayu yag anat
i chagapchapén Apolos, ngém ah Apudyus chillu
hen nangempa-anchar ah omafurotanyu.

7Wat faén met hen anchi nanginmura hen nap-
atpateg, ya faén agé hen anchi cha manifug te ah
Apudyus chillu way cha mangempatufu.

8 Ya maid agé nangatngato an chicha way
chuwa way chan mura ya chan sifug, te nampa-
chongcha chillu hen mangilan Apudyus, ya ah
pegwana, idchatna agé hen anchi ustoy gunggu-
nacha way mifisar hen enammaan hen ihaiha.

9 Wat chani an Apolos, an-ani chan tennorong
way mangamma hen epa-amman Apudyus. Yag
chayu hen kaman garchin Apudyus way chana
epa-amma an chani.

Ya hen ihay aligna agé, kaman-ayu faréy
Apudyus way chana agé epasa-ad an chani.

10Yag gapo hen kafaela way inidchat Apudyus,
kamana paat ommamta way cha mana-ad
hen hiyahay faréy. Te haén hen anchi kaman
nangigga hen anchi to-odna ya nanginggéeéb hen
aromatangna. Yag hen anchichay tapen hen
tatagu, chicha hen kaman cha mangentoroy way
mangamma hen anchi inlugi. Ngém wéhchiyén
masapor ar-arwachana paat hen chana ekaman
way man-amma ta memeénong way achi koma

mefat.
11 Te ilanyu ngén, looh chillu ninigga hen anchi

kaman to-od ya aromatang way maid kasen no
faén yanggay ah Jesu Cristu ya achi agé mafalin

way masoksoktanchi, te maid kasen tumuchuwan
hen afurot no faén yanggay hiya.

12 Ngém hen anchichay cha mangentoroy way
mangintudtuchu, achi mapapchong hen chacha
ekaman. Te hen miyaligan hen tapenaat, kaman
chacha usarén hen faleto ya gamfang ya hen an-
chichay nan-angina way fato ah mangammaan-
cha hen yachiy faréy ta ammay ya mannanayun.
Waman hen tapena, anchag cha fafarangén way
kaman paat yanggay away ya gurun ya chagami
hen chacha usarén,

13 Wat no mamfangad ah Jesu Cristu ah peg-
wana way manguwis hen egad, yachi hen kail-an
hen kenauston hen enammaan henihaiha hen an-
chichay nan-amma, te ah mangempail-ana, annag
kaman gébhén amin ah mail-an hen mannanayun
ya hen achi.

14 Wat hen anchi tagu way achi maghéb hen
enammaana, gunggunaan Apudyus hiya.

15Waman hen anchi tagu way ammag meopoh
hen enammaana, maid idchat Apudyus an hiyaah
gunggunana. Manowat te hara-ana chillu, ngém
ammag kaman hen anchi naghéb chi faréyna way
acharna yanggay hen inyawidna.

16 Ay achiyu peet ma-awatan way chitaaw way
cha omafurotat chitaaw hen kaman faréy paat
Apudyus te niyachar hen Espirituna an chitaaw.

17 Wat heno way tagu way ammag manachael
hen faréy Apudyus wat ammag chachaelén
agé Apudyus hiya, te na-apudyusan hen anchi
faréyna. Yag maid kasen kaman faréyna no faén
chitaaw way cha omafurot.

18 Hiyachi sosnod, ilanyu ta achiyu lokopon

hen acharyu. Te hen anchi manchinlana hen
kenaraengna way yachi agé hen kenaraeng way
patigén hen anchichay achi omafurot, hiya hen
narokop. Wat masapor koma way annag epafafa
hen acharna ta changréna hen marpon Apudyus
ah karmuwan hen tot-oway kenaraeng, taén no
cha pelohon hen tatagu.

19 Te ammag maid sérfina an Apudyus hen an-
chi kenaraeng way patigén hen anchichay achi
omafurot. Kaman hen anchi nesosorat way alen
Apudyus way ekatnéén, “Hen anchi chan chin-
lan hen tatagu way kenaraengcha, usarénat ageé
Apudyuschi ah mangafa-ana an chicha.”

20 Yag hen ihay nesosorat agé, ekatnéén, “Inni-
lan Apudyus way ammag maid mantorongan hen
hamhama hen anchichay nan-araeng hen antoy
lota way achi omafurot.”

21 Wat hiyachi, maid koma mangempasekat
way wacha hen anchi naraeng paat way tatagu
way chana somorotan, te inidchat chillu Apudyus
amin chani ah matoronganyu.

22 Yah katot-owanaat, maid achina inidchat ah
katoronganyu, te inidchatna haén way Pablo yah
Apolos ya ah Pedro, ya umat agé hen amin way
wachan antoy lota, ya kaman agé hen chayu
mataguwan ya uray age hen atéyanyu, ya hen am-
inay mepachah an chayu ad uwan ya umat agé ah
tapetapen chi ag-agawat ganchat amin Apudyus
chachi ah katoronganyu yanggay.

23 Te chayu, para an Jesu Cristu, yah Jesu Cristu
ageé, para agé an Apudyus.



1 eCorinto 4:1 Xiv 1 eCorinto 4:6

4

Aposel Jesu Cristu cha Pablo

1 Anyu komag iyalig chani way aposel ah alepan
way chan sérfi an Jesu Cristu way an emporang
Apudyus an chani hen mepaka-ammuwan hen
anchi cha-an mepaka-ammu ingganad uwan.

2 Ya hen anchi kenapateg hen alepan way
wachan neporang an hiyaat masapor paat
matalek way mangamma hen aminay imfagan
hen apona.

3Wat gapo ta alepana an Jesu Cristu, achi pagan-
ano hen manguwisana an chayu, yauray hen heno
way tagu mepanggép hen cha mangammaan hen
epa-amman Apudyus an haén. Ya uray met agé
haénat achi talekén hen manguwisa hen achar-o.

4 Te ilanyu ngén, taén maid tot-owa cha elasin
ah ka-amhewa, faén chilluchi hen mangimfaga no
wacha ono maid te ay ammoh wachay nangila.
Wat egad chillu ah Apudyus te hiya yanggay hen
nangila.

5 Wat kaman agéhchi, masapor ar-arwachanyu
ta achiyu agé cha arkorowén way manguwis hen
henoy tagu. Ta antaawat an hahadchén hen anchi
ustoy tempon hen mauwisan hen angamin hen
anchi mamfangchan Apotaaway Jesu Cristu. Te
hen hiyachi, epafunagnahen aminay netataro way
a-amma ya hamhama ya umat agé hen anchi
tot-oway ganchat hen hamhama. Yag yachi hen
manayawan Apudyus hen tatagu way ah egad hen
patinggan hen tot-oway enammaancha.

6 Sosnod, enalé amin chachi mepanggép an
chani an cha Apolos ah mangacharanyu koma ta

achiyu labsengén hen anchi nesosorat way alen
Apudyus. Wat achiyu koma etanang hen iha ah
manupehanyu hen iha.

7 Te nokay chillu hen chayu mampasekatan.
Te no chuchuar hen ma-awatan hen iha, ay am-
moh faén chillu ah Apudyus hen narpowana.
Te amin way kafaelantaaw wat ah Apudyus
chillu hen nangidchat. Yag gapon hiyachi, maid
karébféngantaaw way mangempasekat ah uray
heno.

8 Kaman paat an-ayug nanapnek ah
hamhamayu way maid kok-orang ah innilayu
mepanggép an Apudyus. Te Lkaman-ayu
ngommato way namfalin ah ap-apo way achi
chani masapor. Yag ammay koma non an-ayu
tot-oway anap-apo, te no yachiyat meap-apoani
agé an chayu.

9 Te ah hamhamao, kaman paat namfalinén
Apudyus chani way aposel ah Kkafafaan
hen angamin. Te an-anig cha maustaustan
way kaman farud way nasentinsiyaan hen
mepapchitancha ah fub-uyéén hen aminay tatagu
ya uray hen anchichay a-anghel.

10 Chani, gapo hen ommafurotanni an Jesu
Cristu wat ekatchéén an-ani anog nawéngwéng.
Ngém chayu, ekatyuwén an-ayu peet ammag
naraeng hen antoy ommafurotanyu. Chani,
nakapsot-ani, waman chayu, an-ayug nanapnek
ah kafaelanyu. Yag cha chani agé emehan hen
tatagu, waman chayu, an chayu an cha rispituwén.

11Yag chani, ingganad uwan an-anig makokol-
langan ah uray ma-an ya henoy masapor. Ya am-
mag nagisgissay agé hen lumfongni, yag cha chani

ageé pap-aligatén hen anchichay achi omafurot, ya
an ageé lawag maid ustoh iggawanni.

12 Yag an-ani agég maungaungar way melabfu
ah masaporni. Yag no cha chani ustanén chaniyat
chillu ifaga hen katorongan hen anchichay
cha umsot. Yag uray agé no an chanig cha
papagangéneén, anni chillug a-annohan.

13 Yag no insortuwén agé chaniyén, chaniyat
chillu songfatan ah ammay. Wat ingganad uwan,
an-ani lawag kaman paat garot way poros chi
misérfiyana ah hamhama hen anchichay maid
afurotna.

14 Achi ekatén esorat-oto ah fumiinanyu, te hen
nangensorata an cha natto, ah katugunanyu way
an-ayug kaman yanggay a-anao way laylayché.

15 Te hamham-ényu ngén, uray no chuarcha hen
anchichay cha manalimun hen afurotyu an Jesu
Cristu, haén yanggay chillu hen kaman penaka-
amayu, te haén hen anchi pés-éy nangintudtuchu
hen anchi ammayay chamag an chayu.

16 Wat haén way kaman amayu,
mampangpanga-aseya paat an chayu ta
torachényu koma hen antoy cha ekaman way

omafurot. = . .
17Wat yachi agé hen nannaga an Timoteo way

umalehna way hiya, kaman anao way laylayché
ya natalek gapon afurotna an Apotaaw. Wat
epahpahmana an chayu hen cha ekaman way
manorot an Jesu Cristu, ya yachi chillu agé hen
cha itudtuchu hen amin anchichay cha omafurot
hen kafabréfabréy way cha ayan.

18 Magat wachay pasigsiguru an chayu way am-
mag mangaliyén achiya ano umale way mangilan

chayu.

19 Ngém tot-owa hen antoy ifaga way no paru-
fusun Apudyus, wat achi mafayagat umaliya
ahna. Yag yachi hen mangil-a hen annachay
sigsiguru no wacha tot-oway kafaelancha ono am-
mag tapacha yanggay hen chan aleale.

20 Te hen mangimfaga no ah Apudyus tot-owa
hen chan toray an chitaawat faén hen cha ar-
aryén hen tapa te hen man-ancharan hen kafae-

lana an chitaaw. . _
21Wat egad-ayu hen antoy umaliya, noiyale hen

haprat ono hen layad ya anoh, te no é-éttégna hen
annay chayu ekamkaman, an-og ingarén chayu.
Ngém no finalewanyu hen chayu ekamkamanat
epaila yanggay agé hen layad-o ya anoh-o.

S

Ammag laweng hen enammaan hen thay cha
omafurot

1 Wachan chengngar-o way cha ma-ammaan
ahna way ammag aggarémhay térén, te uray hen
anchichay achi omafurotén maid chacha am-
maan ah kaman hena. Te hen chengngar-o, wacha
ano hen iha an chayu way namréh hen anchi
ahawan amana way nanoman an hiya.

2 Ammagyaha peethen cha ma-am-ammaan an
chayuhna yag an-ayuwat agég chan paspasekat ah
kena-ammayyu. Ay an-ayug achi mafiinan way
térén gapon annay cha ammaan hen ihay ifayu.
Yag pakay peet amin anyug achi eparyaw hiya ta
achi miya-ahrang an chayu.

3-4Te taén no maicha ahna, kaman paat wachaa
chillu way netatappe an chayu, te an-og haham-én
chayu. Wat gapo ta kaman paat wa-achaa an chayu,
yagapo agé henlébféng-owayinidchat Apotaaway
Jesu Cristu, looh-o hemhemma hen ekamanyu
way manusa hen annay tagu way nangamma hen
yahay na-ammaan. Wat hen ekamanyu, chayu
way cha omafurot, ma-among- ayu way kamana
niya-among an chayu, yag gapo agé hen kafaelan
Jesu Cristu way nawawa-acha agé,

> anyug eporang hen yahay tagu an Chumunyu
ta egad ah Chumunyu way mamaligat hen
acharna ta éhéd yag falewana hen a-ammana
ta no mamfangad ah Jesu Cristu, mafalin way
mahara-an chillu.

6 Wat hen annay chayu mampaspasekatan way
mangaliyén ustoayu, ammag yahaat agé hen kail-
an hen enomfatanyu way térén. Te innilayu met
hen anchi ale way ekatnéén, “No miyahrang hen
uray aket way nadchagém hen anchi cha-an, wat
annag alinan amin.”

7Wat hiyachi, ka-anényuwat hen annay kaman
chinagém way nangalin an chayu amin ta kasen-
ayu macharosan an Apudyus, te yaha hen mas-
apor an chayu way omma-abfurot chillu an Jesu
Cristu way hiya, natéy ah nanobfotana an chi-
taaw way kaman hen anchi karnero way nicha-
ton an Apudyus hen tempon anchi lagsak way

Manmanma-an.
8 Wat hen amin antoy natatagguwantaaw, an-

taaw komag manchugan hen aminay laweng way
a-amma. Yag antaaw koma yanggay ammag epa-
pate way mangamma hen usto ya mamangchén



1 eCorinto 5:9 Xix 1 eCorinto 5:12-13

hen katot-owaan way maid sabsafali ah miyagwa
ah hamhama.

9 Hen anchi ihay sorat-o an chayu, imfaga way
achiayu paat miya-ahrang hen anchichay cha
manoyong hen faén ahawana.

10Ngém achi ekatén achiayu cha miyahrang hen
anchichay achi omafurot way cha chumagcha-
gas ya chan am-ameam ya cha mangakaw ya
cha amin manayaw hen faén ustoy apudyus. Te
non an-ayu achi miyahrang an chichaat egad tay-
nanyu hen antoy lota, a.

11 Ngém hen layché way aryén, achiayu paat
koma cha miyahrang hen anchichay mangaliyén
cha omafurot yag chachaat chillu agé ammaan
hen laweng way kaman hen anchichay chan
hoyong way faén hen-ahawa ya chan am-ameam
ya cha michayaw hen faén ustoy apudyus, ya anat
agé hen anchichay piu-usot ya hen anchichay
amfutangén ya nangakkaw. Te no ekatchéén
chacha ano omafurot yag chachaat agé ammaan
chachi, uray hen meéanan an chichéén anyu am-
mag achiyén.

12-13 Maid met karébféngantaaw way manguwis
hen anchichay tatagu way achi tot-owa oma-
furot, te egad ah Apudyus way manguwis ya
manusa an chicha. Ngém chitaaw way cha oma-
furot, karébféngantaaw way manguwis ya mama-
hew hen ifa way cha miyamong an chitaaw. Te
hen anchi nesosorat way alen Apudyus, ekat-
néén, “Eparyawyuwat hen annay ifayu way cha
mangamma hen laweng.”

6

Achi koma chan chichinnérém hen cha omafurot
1 Ped. 2:19-20; 3:8-17

1Pakay paat no wachay mansosongelanyu way
cha omafurotén in-ayu nanchichinnérém hen an-
chi uwis way maid afurotna yag faénat agé hen
anchichay ifayu way cha omafurot hen ayanyu ta
chicha koma hen mangimfanag.

2 Ay ammoh achiyu ammu way chitaaw way
tatagun Apudyusat metapetaaw an Cristu way
manguwis hen katagutagu hen antoy lota ah peg-
wana. Wat no metapetaaw way manguwis hen
katagutagu hen antoy lota, ay ammoh achiyu
kafaelan way mangimfanag hen annachay hen-
ak-et way achiyu mankenna-awatan.

3 Te ay ammoh achiyu agé ammu way chi-
taawat metapetaaw agé way manguwis hen uray
anchichay a-anghel ah pegwana. Wat no uray
anghelén uwiséntaaw, ay ammoh achi mafalin ta
chayu hen mangimfanag hen henoy problemayu
hen antoy lota.

4 Wat no wachay problemayu, pakay iyéyyu
paatchi hen anchichay achi omafurot way maid
l1ébféngcha an chayu.

5 Afifiin hen annay chayu am-ammaan, te ay
ammoh maid paat lawa iha-an an chayu way
cha omafurot ah nahamham-an ah érégna way
mangimfanag hen problemayu.

6 Yag pakayat chillu in-ayun chichinnérém, yag
kaskasen agé te hen anchichay maid afurotna
paat hen chayu i mangempafanagan.

7Hen annay chayun chichinnéréman, yaha hen
mangempaila way ammag fuwatna hen annay
afurotyu. Te ay achi un-unnina lawa no anyug
an anohan hen chayu marokkowan ya chayu
marugiyan.

8 Ngém faénat te ammag chayuwat agé hen chan
lelennoko ya chan lilinnugi, yag kaskasen agé
te sosnodyu paat way cha omafurot hen chayu
mangammaan.

9 Yag ay ammoh achiyu agé ammu way hen
anchichay cha mangamma hen lenoroko wat
achicha metape hen mantorayan Apudyus.
Wat ilanyu ta achiyu ammag cha lokopon hen
acharyu, te hen anchichay cha manoyong hen faén
ahawacha ya hen anchichay cha manayaw hen
faén ustoy apudyus, ya umat agé hen anchichay
cha manoyong hen kapachongcha way larae ono
fufae way cha mangamma hen anchi achi koma
ma-ammaan, achi mafalin way metapecha an
Apudyus.

10 Ya umat agé hen anchichay manga-akaw
ya hen anchichay chan am-ameam ya hen an-
chichay amfutangén ya hen anchichay naussot,
wat maid an cha nadchi hen métape hen man-
torayan Apudyus.

11Yag ah katot-owana, kaman hichi hen katata-
gun hen tapena an chayu hen anchi ar-argaw.
Ngém ad uwan, nacharosan-ayu ah aminay faso-
ryu ya teten-én Apudyus chayu ah mantataguna.
Yag gapo agé hen enammaan Apo Jesu Cristu ya
hen kafaelan hen Espiritun Apudyusat mifilang-
ayu ah maid fasfasorna an Apudyus.

Usarén hen achar ah machayawan Apudyus
1 Tes. 4:1-12
12 Magat wachay mangaliyén mafalin ano am-
maana hen henoy laychéna te faén met hen an-
chi orchin hen ma-afurot ad uwan. Oo a, ngém
taénchi wat wacha hen ma-ammaan way uray
iggay epawan Apudyus, maid poros chillu mae-
torongna, te an chumachael. Wat taén no mafalin
ammaa hen heno way layché, an-og achi chillu
te magat illuwam hen achar-o yag achiya-at lawa
makepépég-én.
13Yag magat wacha agéy mangaliyén,

“Hen ma-an, enammaan Apudyus ah mapnekan
hen poto, ya hen poto, na-ammaan agé ah
mangiggaan hen ma-an.”

0o a, ngém taén yachin ekat hen anchi a-ale,

umchah chillu hen maméppégan Apudyus an cha

nadchiamin. Yag achi chillu éméychi ah miyaligan
hen achar way an ano na-ammaan hen hoyong ah
kapnekan hen laylaychén hen achar. Te hen antoy
achar, na-ammaan ah mansérfi paat an Apo Jesu
Cristu way hiya, hahallimunana agé hen antoy

achar.
14Te taén no matéy hen antoy achartaaw, taguwén

chillu Apudyus gapoh mannakafalinna way ka-
man hen nanaguwana an Apotaaway Jesu Cristu.

15 Ay ammoh maid innilayu way no omma-
furottaaw an Jesu Cristuwat tapen hen acharna
chitaaw. Wat ay ammoh mafalin ehooptaaw hen
tapen hen achar Jesus hen pota. Ammag achi
poros mafalinchi.

16 Te ay ammoh maid peet innilayu way hen
anchitagu way manoyong hen potaatnamfalincha

ah iha-an way achar. Te yachi chillu hen imfagan
hen anchi nesosorat way alen Apudyus way ekat-
néén, “Hen anchi chuway tagu way chan hoyong,
namfalincha ah iha-anay achar.”

17 Waman hen anchi agé enteteponna hen
hamhamana an Jesu Cristuwat émméha-an agé an
hiya.

18 Wat hiyachi, achi ammag cha hoyongon hen
faén ahawa. Te hen tapenay fasorat achina ménat
chachaelén hen achar. Waman hen anchi ammag
cha manoyong hen faén ahawana, yachi hen fasor
way manachael hen achar.

19 Yag ay ammoh maid innilayu way hen achar-
taawat faréy paat hen Espiritun Apudyus way
inidchat Apudyus way miyachar an chitaaw. Wat
faén chitaaw hen nangen-awa hen antoy achar-
taaw te ah Apudyus hen nangen-awa

20 te lenawana ah ammag napateg. Wat an-
taaw komag usarén hen antoy achartaaw ah
machayawana.

7

Mepanggép hen omahawa
1Tes. 4:1-8
1 Ad uwan, songfata hen anchichay chayu
sarudsuchun hen nanoratanyu an haén. Wat hen
ekat-o, un-unnina ménat no achi ud-ay manga-
hawa hen tatagu.
2 Ngém gapo ta anchag lonay hen cha
manoyohoyong hen faén ahawacha, un-unninaat
no aminay larae ya fufaeyén wachay ahawana

ta maid ka-awisanyu way mi-isséy hen faén
ahawayu.

3 Ngém hen larae way wachan ahawana, mas-
aporidchatnahen acharna an ahawanaway maid
ehohhootna. Yag umat agé hen ahawana way
fufae, wat masapor agé adchéna hen acharna
an ahawana way maid agé ehohhootna, ta map-
nekcha way hen-ahawa.

4 Te hen fufae, faén hiya hen nangen-awa hen
acharna te ah ahawana way larae hen nangen-
awa. Yag umat agé hen larae, faén agé hiya hen
nangen-awa hen acharna te ah ahawana agé way
fufae hen nangen-awa.

5 Wat chayu way hen-ahawa, achi mafalin way
iyachiyu hen acharyu an ahawayu, te egad yang-
gay hen man-ahe-ennafunanyu ah mangempa-
patiyanyu way manluwaru. Ngém no marpas
hen anchi ag-agaw way toragyu, etoroyyu ageé
chillu hen ekamanyu way hen-ahawa ta maid ka-
awisanyu an Chumunyu way fumasor.

6 Hen ekat-owanchi, achi cha ekatén masapor
paat omahawa-ayu, ngém enalé ta ma-awatanyu
way maid lawengna no omahawa-ayu.

7 Te ah katot-owana, layché koma non an
mafalin ta kaman-ayu amin an haén way
maid ahawana. Ngém naligat chillu ménat te
nankarakarase hen kafaelantaaw way inidchat
Apudyus, te wacha hen inidchatna hen tapena ya
safali agé hen inidchatna hen tapena.

8 Chayu way cha-an omahawa ya na-amfaro, yato
agé hen tugun-o an chayu way un-unnina meénat
no achiayu ud-ay mangahawa way kaman an

haén.

9 Ngém mag-ay ta achiayu makaippar, un-
unnina ud-ay no mangahawa-ayu, te un-unnina
hen mangahawata no hen anchi achi guminang
hen kaman inuwaw hen achar.

10 Ya chayu way na-ahaw-an, yato agé hen
tugun-o an chayu way faén agé ah hamhamao hen
narpowana te ah Jesu Cristu paat hen nangale.
Wat hen fufae, achi mafalin way ihiyanna hen
ahawana.

11 Ngém non an umat yag taynana, masapor
achi kasen mangah-ahawa. Ngém no laychéna,
mamfangad chillu an ahawana. Yag umat agé hen
larae, masapor achina agé ihiyan hen ahawana.

12-13Yag antoyan agé hen tugun-o an chayu way
tapenay hen-ahawa way cha-an omafurot hen
iha. Yag hen yatoy tugun, faén toroy hen anchi
enalen Jesu Cristu te narpo an haén. Wat no
wacha hen iha an chayuway cha omafurot ya cha-
an omafurot hen anchi ahawana, ngém laychén
chillu hen anchi ahawana way mifaréy an hiya,
masapor achina ihiyan hen anchi cha-an oma-

furot.
14 Te gapo hen anchi cha omafurot, ifilang

Apudyus hen anchi achi omafurot ah ustoy
ahawana. Te non an umat yag achi, kamancha
ipos hen a-anacha. Ngém gapo ta imfilang
Apudyus hen anchi achi omafurot ah ustoy
ahawan anchi cha omafurot, faén ipos hen a-
anacha.

15 Ngém mag-ay ta laychén hen anchi achi oma-
furot way manginhiyan an ahawana way cha
omafurot, achi koma omachi hen anchi cha oma-

furot ta annag afunan. Yag no yachi, miyalig

hen anchi cha omafurot ah maid ahawana. Yachi
hen mekaman te hen laychén Apudyusat mao-

ornos koma hen hamhamayu hen antoy natatag-
guwanyu.

16 Wat chayu way cha omafurot, achiayu cha
somngel no ihiyan chayu an ahawayu way achi
omafurot, te ay ammoh wachay nangila no oma-
furot chillu non an umat yag achiayun hiyan.

Achi masapor sokatan hen tagu hen sa-adna no
omafurot

17 Wéhchi hen cha omafurotén masapor koma
etotoroyna hen anchi sa-adna way inidchat Apo
Jesu Cristu an hiya way hen layché way aryén,
etoroyna hen anchi sa-adna way sa-adna hen an-

chicha-anna omafurotan. Yachi hen chaifilin hen
aminay cha omafurot way cha ma-am-among hen

kafabréfabréy.

18 Wat non an umat yag namarkaan
hen acharno ah Judio hen anchi cha-anno
omafurotan, wat achi masapor anapém ad uwan
hen ekamanno way manga-an hen markan hen
kenaJudiom. Yag umat agé no faén-a Judio
way cha-an mamarkaan hen acharno, achim
agé cha anapén hen kamarkaam hen antoy

ommafurotam. _ o _
19Te namarkaan-a man ono iggay, faén chilluchi

hen napateg, te hen napategat hen mangam-
maantaaw hen imfagan Apudyus.

20 Wat heno way kasasa-ad hen ihay tagu hen
cha-anna omafurotan, achi masapor anapéna hen
ekamanna way manokat an nadchi gapon omma-
furotana.

21 Wat mag-ay ta alepan-a hen cha-anno oma-
furotan, uray ud-ay anno chillug etotoroy hen an-
nay kena-alepanno. Manongad no an-a meparu-
fus way manaynan hen kena-alepanno, te no
yachi hen mekaman yag enafunamat kay.

22 Te hen anchi alepan way cha omafurot, mas-
apor ma-awatana way inliblin Apudyus hiya hen
kena-alepanna hen fasorna, wat kaman paat faén
alepan ah matan Apudyus ad uwan. Yag hen
anchi agé faén alepan, no ommafurotat kaman
paat alepan chillu te alepan Jesu Cristu hiya.

23Ngém achitaaw koma iyafun way man-alepan
hen tatagu. Te ammag nangina met paat hen
nanlaon Jesu Cristu an chitaaw wat hiya koma
yanggay hen omapowantaaw.

24 Wat hiyachi, sosnod, heno way sa-ad way
kawad-anyu hen nameleyan Apudyus an chayu
way omafurot, anyuwat ammag etotoroychi way
mangentetempoyug hen hamhamayuan Apudyus
hen aminay chayu ammaan.

Tugun para hen cha-an omahawa ya hen an-
chichay na-amfaro
25 Antoyan agé hen itugun-o hen anchichay

cha-an omahawa. Manowat te maid ustoh imfa-
gan Apo Jesu Cristu an haén mepanggép an cha

nadchi, ngém gapon ség-angna an haénat mafalin
ménat talekéna way manugun an chayu.

26 Wat gapo hen ligat hen hiyatoy tempo ad
uwan, ammag un-unninaat no achiayu ud-ay
mangahawa, chayu way cha-an omahawa.

27Ngém chayu waylooh ommahawa, achiyu agé
cha hamham-én way manginhiyan hen ahawayu.

Ngém no maid ahawayu, un-unnina ageé no achi-
ayu ud-ay cha i man-anap ah ahaw-ényu.

28 Ngém no omma-ahhawa-ayu chillu, faén met
fasorchi, ngém wacha chillu hen ligatna wat yachi
hen mangaryaén achiayu ud-ay omahawa ta achi-
ayu koma miligat hen ligat hen anchi wachan
ahawana.

29 Sosnod, hen mangarya an cha natto an
chayu, te achi angkay mafayag hen iggawantaaw
hen antoy lota. Wat hiyachi, chayu way larae
way wachan ahawana, epapateyu koma way
mangamma hen laychén Apudyus way kaman

hen anchi maid ahawana.
30 Ya uray agé chayu way chan totokar ya

naragsak hen hamhamana, ilanyu agé ta faén
chillu agé chachi hen patigényu. Ya umat agé
chayu way cha lomarao ya wachan kok-owana,
ilanyu paat ta faén agé chachi hen patigényu.

31 Wat uray heno way sa-ad ono fiyangyu
hen antoy ataguwan ad uwan, achiyu paat cha
patigén chachi te achi mafayagat umchah hen
kapéppégancha amin.

32 Hen layché yanggay, achiayu koma
mapoproblemaan mepanggép hen antoy
ataguwan hen antoy lota. Te ilanyu ngén, hen
larae way maid ahawana, nawaya way manganap
hen anchi mangemparaylayad an Apudyus te
maid safali ah chana ham-éham-én.

33 Waman hen anchi wachan ahawana, maid
achina hamham-én mepanggép hen ataguwan
hen antoy lota ah mangemparaylaychana an
ahawana,

34 wat kaman paat nagugudwa hen

hamhamana. Yag umat agé hen fufae. Te hen
anchimaid ahawana, maid agé safalih haham-éna
no faén yanggay hen mangemparaylaychana an
Apudyus te annag laychén way man-awan paat
Apudyus hen aminay acharna ya hamhamana.
Waman hen anchi wachan ahawana, chuar hen
chana ham-éham-én mepanggép hen ataguwana
hen antoy lota ah mangemparaylaychana an
ahawana.

35 Achi cha aryén chato ah mangempawaa
ah omahaw-anyu, te cha yanggay aryén chato
ah pagsaya-atanyu koma yanggay. Te hen lay-
ché, ammag memeénong koma hen a-ammayu
ya mateteppor koma agé hen hamhamayu way
mangamma hen laychén Apudyus way maid cha
lomenglengaleng.

36 Mepanggép hen anchichay looh nantotorag
way man-ahawa, ngém ekatchéén uray achicha
ud-ay etoroy gapon ligat hen antoy lota, yachin
ammay. Ngém no ah awni agé yag achicha
makaippar way anchag haham-én hen man-
ahaw-ancha, maid met lawengna ya faén agé

fasor no man-ahawacha chillu.
37 Ngém non an umat yag wachay tagu ah

netorag way omahawa, yag mafalin way makaip-
par hen acharna way maid kasen nangempapelet
an hiya te hiya yanggay hen nannanma way achi
masapor mangahawa, un-unninachi.

38 Wat ammay hen omahawa, ngém un-
unninaat chillu hen anchi achi.

39 Hen anchi wachan ahawana, achi mafalin
ihivanna ah ahawana yag kasen nangahawa.
Ngémno natéy hen anchi ahawana, mafalin kasen

mangahawa, ngém masapor chillu hen anchi cha
omafurot hen anchi ahaw-éna ta métempoyug.

40 Ngém ah hamhamao, un-unnina no achiyat
ud-ay kasen mangahawa. Yag innila way cha
metemfuruy hen hamhamao hen hamhama hen
Espiritun Apudyus.

8

Mepanggép hen missa way nabniyan
Rom. 14; 1 Cor. 10:23-30

1 Antoyan agé hen ifaga an chayu mepanggép
hen mangissaan hen anchi nabniyan way nicha-
ton hen anchichay tenaggutaggu way faén tot-
oway apudyus.

Manowat te tot-owa way chitaaw way
cha omafurot, ma-awatantaaw hen Kkatot-
owaan mepanggép an cha nadchi. Ngém ar-
arwachantaaw koma, te awni yag hen anchi
innilataaw hen man-anchar ah an tomangsetan
hen hamhamataaw, ta hen anchiyat koma
layadtaaw hen ifa hen man-anchar. Yag no yachi,
kapeletan way antaaw an anapén hen katorongan

hen afurotna. _
2 Te hen anchi tagu way ammag cha

mangempas-ém hen acharna way chuar ano hen
innilana, yachiyat angkay hen cha mangempaila
way korang hen innilana.

3 Waman hen anchi tagu way manlarayyad an
Apudyus ya laylaychéna agé way mangamma hen
machayawana, yachi hen ifilang Apudyus.

4 Wat mepanggép hen mangissaan hen
anchi nabniyan way nichaton hen anchichay
tenaggutaggu way cha chayawén hen tatagu,

ammutaaw met way faéncha tot-oway apudyus, te
innilataaw way an chillu ih-iha-an yanggay hen
tot-oway Apudyus.

5 Te uray no lonay hen chacha chayawén way
ininggaw ad uchu ya kaskasen hen antoy lota way
chacha apudyusén ya ap-apowén,

6 innilataaw way an chillu ih-iha-an yanggay
hen tot-oway Apudyus way hiya hen Amataaw
way nangamma hen aminay egad ya hiya hen
pontos hen antoy atatagguwantaaw. Ya an ih-
iha-an agé hen Apotaaw way hiyah Jesu Cristu
way hiya hen nangamma hen egachay wacha. Ya
hiya agé hen nangamma hen meétaguwantaaw an
Apudyus.

7Ngém wachacha chillu hen tapen hen ifataaw
way achicha chillu ma-awatan hen katot-owan
nadchi te chicha, anchag empae-engha hen an-
chichay enap-apudyus wat ammag nimumura ah
hamhamacha way tot-oway kachayawan hen an-
chi chacha minchatonan. Yag ah hamhamacha, no
issacha hen anchi nabniyanat chacha agé yang-
gay chayawén hen anchi enap-apudyus. Wat
gapon anchi nimumura ah hamhamacha, fasor-
cha an Apudyus no issachachi.

8 Ngém ah katot-owana, faén chillu missa hen
mangempa-ammay ono mangemparaweng hen
hamhama Apudyus an chitaaw. Te maid ekatna
an Apudyus no manhichataaw ono achitaaw, te
maid chillu etorong hen missa hen afurot ya maid
ageé chachaeléna ah afurot.

9 Ngém masapor chillu ar-arwachantaaw hen
wayataaw, te uray ma-awatantaaw way maid
lawengna an Apudyus mepanggép hen issataaw,



1 eCorinto 8:10 XxXXii 1 eCorinto 9:1

wacha chillu hen lawengna no oma-annig hen
missa yag chataaw lifokon hen afurot hen anchi
ifa way nakapsot hen afurotna.

10 Te ilanyu ngén, hen anchi nakapkapsot hen
ma-awatana, no ilana chayu way kaman paat
chuchuar chi ma-awatana, yag cha-ayu mi-issa
hen anchi nabniyan hen iggaw hen chacha man-
ayawan hen enap-apudyus, magat yachi hen
maslatan hen hamhamana, yag mi-issa agé way
safali hen mangempawana, wat ammag yachiyat
agé hen fumasorana an Apudyus.

11 Wat hen halenonot hen anchi chuar way
ma-awatanyuwat annag chinachael hen hiyachiy
ifayu way uray agé hiyaat, inyatéy Jesu Cristu hen
fasorna.

12 Wat no yaha hen ammaantaaw way
manachael hen afurot hen anchi nakapsot chi
afurotna, chataaw angkay fumasor an Jesu Cristu
te antaaw ammag enammaan hen fummasoran

hen anchi ifaanchi. . '
13 Wat haén, no hen cha mangissaan hen nab-

niyan hen fumasoran hen ifa, uray achi ud-ay is-
issachi ah ing-inggana, non an-owat an achi cha
ammaan hen fumasoran hen ifa.

9

Hen lébféng hen aposel ya hen fiyangcha
2Cor. 11:7-11; Fili. 4:15-18
1Haénay Pablo wat haén hen ihay aposel Apota-
away Jesu Cristu te innila paat hiya. Wat maid
nangenlébféng way manmanchar an haén no achi
yanggay hiya. Yag chayu way cha omafurot ahna,

chayu hen fungan hen cha mangammaan hen
laychén Apotaaw way Jesu Cristu.

2 Wat uray no achiya ifilang ah aposel hen
tapenay tatagu, ifilanga koma an chayu te hen
annay ommafurotanyu hen kafud-asan hen kena-
aposel-o.

3Wat chichato hen songfat-o hen annachay cha
mamistigar hen kena-aposel-o.

4Wat ay maid ngata karébfénga way mapangan
gapo hen antoy cha mantudtuchuwan.

5 Yag non an umat yag wachay ahawa, ay
ammoh maid agé karébfénga way mangentataen
an hiya hen heno way mamfiyahiya way ka-
man chillu hen cha ekaman cha Pedro ya hen
anchichay tapenay aposel, ya anat agé hen an-
chichay e-enawchin Apotaaway Jesus.

6 Ono ay chani an Bernabe yanggay hen chan
sérfi an Jesu Cristu way maid 1ébféngna way ma-
soportaran ta an-anig egad way meélabfu ah mas-
aporni.

7Hamham-ényu ngén, te ay ammoh wachay in-
nilayu ah sorchachu way ammag egad hiya way
mamayad hen kenasorchachuna. Ya ay ammoh
wachay polestas agé ah manmura yag annag achi
agé anén hen fungan hen anchi inmurana. Yag
ay ammoh wacha agéy innilayu ah pastor way
cha mepawa hen uminumana hen gatas hen an-
chichay chana gatasén hen chana pastoron.

8Ya faén agé yanggay hen anchichay penanihen
mimfisaran an nadchi, te yachi chillu hen ekat
hen anchi orchin Apudyus.

9Te hen anchi orchin way ensorat Moses, ekat-
néén, “Achiyu cha fédféchén hen tapa hen anchi
faka way chayun ilién ta yasa no omman hen
anchi chana mamfannugan.” Wat ay ammoh faka
yanggay hen laychén Apudyus way aryén hen an-
chi enalena,

10 yag faénat agé chitaaw way tatagu. Chitaaw
angkay, te ilanyu ngén. Hen anchi tagu way
chan ammaat namnamééna agé way wacha hen
awaténa ah namfannugana. Wat hen anchi chan
chaychayyaumatagé hen anchichan fata, chacha
amin namnaméén way meawa hen fungan hen
anchi chacha iyamma.

11 Wat kaman agéhchi an chani, te chani way
nanginmura hen alen Apudyus an chayu ah
metaguwanyu an hiya, ay laweng ngata no fat-énni
hen masaporni ah iyataguni ad uwan.

12 Te no karébféngan hen annachay tapenay
marabfuwan an chayu, ay achi kaskasen chani.

Ngém taén karébfénganni way marabfuwan,
achini chillu epapeletchi ta anni yanggay ammag
an anohan hen uray heno way ligat, ta maid
manlasonyu way achi manlayad way mangngar
hen anchi ammayay chamag mepanggép an Jesu
Cristu.

13Yag awniyat innilayu agé way hen anchichay
chan amma ah Templo, wat maid kasen mangar-
ancha ah anéncha no faén hen anchi miyéy ah
Templo way midchat an Apudyus. Yag umat
agé hen anchichay cha manghéb hen michaton
an Apudyusat mifingaycha agé hen tapen anchi
chacha gébhén.

14Wat pachongna agé hen anchichay cha mang-

intudtuchu hen anchi ammayay chamag, te imfa-
gan Apotaaw way Jesus way maid kasen umar-
ancha ah iyatagucha no faén hen anchichay
chacha tudtuchuwan.

15 Ngém uray no yaha, cha-an-o chillu usarén
hen yachiy karébfénga, ya achi agé an cha esoratto
ad uwan ta wachay manginlugiyanyu way man-
labfu an haén. Te taén no matéya ah henaang, achi
chillu ifaga hen labfu te hen antoy manginlibliya
hen antoy cha itudtuchu, yato hen cha mangem-
paraylayad an haén.

16 Manowat te achi mafalin way mam-
pasigsiguruwa mepanggép hen antoy cha
mangintudtuchuwan hen anchi ammayay
chamag, te ana an napiyar way mangintudtuchu.

Wat henowa lawa no achi itudtuchu. .
17 Te non an umat yag narpoh hamhamao

yanggay hen iya mangintudtuchuwan hen anchi
ammayay chamag, mafalin ménat way marab-
fuwana. Ngém gapo ta ah Apudyus hen nangimpi-
yar an nadchi an haén, an-og an ammaan way
maid agé cha hamham-én way marabfuwan.

18 Wat nokay ngata hen labfu nd. Hen labfu
yanggayat hen anchi ammayay hamhamao way
cha ichayaw gapo ta cha ilibli hen anchi mangin-
tudtuchuwa hen anchi ammayay chamag, te achi
epapelet hen karébfénga way marabfuwan gapon
cha ammaan.

19 Haén, maid tagu ah nangen-alepan an haén,
ngém an-og namfalinén hen achar-o ah alepan
hen aminay tatagu ta éhéd yag chuar koma hen
ma-awis-o.

20 Te non an umat yag hen anchichay Judio

hen mantudtuchuwa, an-og cha etachun hen cha
ekamkaman hen anchi gagangaycha ta wachay
én-énné way mangintudtuchu koma hen oma-
furotancha. Wat uray no innila way achi mas-
apor soroton anchi orchin Moses, an-o chillug
cha esorot ta éhéd yag changréncha hen antoy cha
itudtuchu mepanggép an Jesu Cristu.

21 Yag kaman agé no mantudtuchuwa hen
anchichay faén Judio, te an-o agég cha iwalin
hen anchi orchin Moses ah manginyanapa hen
mangempatnocha hen cha ekaman hen anchi
gagangaycha ta éhéd yag afurotoncha agé hen cha
itudtuchu mepanggép an Cristu. Manowat te achi
ekatén maid tongparé ah orchin Apudyus te cha
chillu soroton hen orchin Jesu Cristu.

22Yag kaman agé no tudtuchuwa hen anchichay
nakapsot hen afurotcha, an-o agég mamfalinén
hen afurot-o ah kaman nakapsot way maid am-
ammaa ah lawengéncha ta éhéd yag afurotoncha
agé hen cha itudtuchu ah pomegpegsaan hen
afurotcha. Wat uray heno way karasen hen
tatagu, an-og cha iyanap hen ekaman-o way man-
gentachun hen gagangaycha ta éhéd yag wacha
paat chi tapena ah marmu hen layadna way man-
gafurot hen cha itudtuchu ah kahara-ana agé.

23 Yachiyachi hen cha ekamakaman, te hen
layché yanggayat mepagngapagngar koma hen
anchi ammayay chamag ya ta méawaa agé hen
ehalenonotna.

24 Ta epani hen antoy ommafurotantaaw ah
tagtagtag. Te innilataaw met way no wacha
hen tagtagtag, wat epapaten amin hen anchichay
metagtagtag way mangafa, ngém an iha-an chillu

hen anchi mangafa ah magunggunaan. Wat chi-
taaw way cha omafurot, yachi koma agé hen eka-
mantaaw way mangempapate hen afurottaaw ta
wachay arantaaw ah gunggunataaw.

25 Ngém masapor iyanggayantaaw hen uray
heno way mangempakapsot hen afurottaaw way
kaman hen cha ekaman hen anchichay cha méab-
abfa. Te chicha, anchag cha disiplinéén hen
acharcha ah layadcha paat way mangara hen
anchi gungguna way hen hiyachiy gungguna
agéat an lawag tufun chi away way ammag
marong. Waman chitaaw way cha omafurot,
ammag mannanayun hen anchi gungguna way
chataaw agawaan.

26 Wat hen cha ekaman, an-og epapate way
mamanma hen kahénachan hen kaman anchi tag-
tagtag. Ya kamana agé hen ihay foksenero way
annag i-illan ta achina cha é-éfat hen lopagna.

27 Ya hen cha agé ekaman, an-og cha afa-
afaén hen laylaychén hen achar-o ta faénchi hen
afuroto te magat awni yag hen antoy cha manud-
tuchuwan hen tapena ah kahara-ancha yag am-
mag haénat agé hen anchi miwalin.

10

Hen mitugunan hen anchichay na-ammaan ad
namenghan

Rom. 14; 1 Cor. 8; Heb. 3:7-19

1 Sosnod, ta epahpahmao an chayu hen anchi
na-ammaan hen anchichay anap-otaaw ad na-
menghan hen lommayawancha ad Egipto hen

nangetnochan Moses an chicha. Te hen hiy-
achi, wéhchin chichéén nalenongan hen anchi cha
maémaéy way funat way ensasagganan Apudyus
way mangintudtuchu hen ayancha. Ya wéhchi
agéén chinaranna hen gawan hen anchi fayfay
way ekatchéén “Chittakan”.

2Wat hen anchichay anap-otaaw, kamancha an
nafunyagan hen anchi funat ya hen anchi fayfay
ah kail-an way chacha somorot an Moses.

3Yag chicha amin agéat chacha enaenan amin
hen anchi ma-an way empafunag Apudyus,

4 ya ininumcha amin agé hen anchi chanum
way narpon Apudyus way empafunagna hen anchi
fato ah uminumancha. Ya hen miyaligan agé hen
anchi fato wat ah Jesu Cristu way nawawa-acha an
chicha hen aminay émméyancha.

> Ngém taén no yachiyachi hen nanorongan
Apudyus an chicha, anchag chuar chillu heniggay
nangamma hen laychéna. Wat annag chinusa
chicha, wat yachi hen chacha naténatéyan ya nilu-
furufuan hen charan.

6 Wat amin chachi way na-ammaanat, na-
ammaan ah man-acharantaaw koma way achi-
taaw ammag cha ma-awis way mangamma hen
anchichay laweng way kaman hen anchichay
anap-otaaw ad namenghan.

7 Ya ta achitaaw agé chayawén hen faén tot-
oway apudyus way kaman hen enammaan hen
tapena. Te hen anchi nesosorat way enammaan-
cha, ekatnéén,

“Anchag tumuchu way mangmanganén
ummin-inum, yag anchag fumangonén
chinayawcha hen anchi faén tot-oway

apudyus way ammag aggarémha hen

enkamkamancha.”
8 Wat achi koma mafalin way antaaw ammag eka-

man hen enammaancha way cha manoyong hen
faén ahawana. Te hen yachiy enammaanchaat
anchag natéy hen chuwanporo ya toroy lifu way
tatagu hen ihay ag-agaw.

9 Wat achitaaw agé cha padpachasén hen kena-
apudyus Apudyus, te yaha agé hen enkaman hen
anchichay tapena yag anchag nan-atéy hen nam-
ngatan hen farakkan.

10Ya achitaaw agé ammag chan ngayungayuton-
got gapon heno way maligatantaaw way kaman
hen enkaman hen anchichay tapena ad nameng-
han agé, te hen nachusaancha, ammag pinchit
hen anghel chicha.

11 Amin cha nadchiyat na-ammaan amin an
chicha ah mansarmengantaaw way tatagu hen
ekaman Apudyus way manusa hen laweng, yag
nesoratcha agé ah man-acharantaaw way cha
matagu ad uwan ta mawarnengantaaw, te tég-
angay hen mataposan hen egad.

12 Wat hiyachi, heno way tagu way mangaliyén
chinuchumgat chi afurotna, masapor chillu man-
ar-arwad ta achi fumasor.

13 Ngém ma-awatanyu koma agé way aminay
iyawis Chumunyu way cha mepachah an chi-
taawat yachi chillu hen nigagangay way cha
mepachah hen aminay tatagu. Ngém natatallek
chillu ah Apudyus yag empopostana way achina
parufusun hen anchi ammag napegsa way awis
way achitaaw maka-ara. Te no umchah hen anchi
awis an chitaaw, idchatna agé hen torod ya kafae-

lan way mangachi an cha nadchi ta wachay én-
énnéntaaw way manginlisi hen awis Chumunyu.

14 Wat hiyachi, sosnod way laylayché, anyu ko-
mag manchugan hen manayawan hen faén tot-
oway apudyus.

15 Innila met way naham-an-ayu wat haham-
ényu koma hen antochay cha ifaga.

16 Te ilanyu ngén, no meantaaw hen anchi
Manmanma-an an Apo Jesu Cristu, ma-
amongtaaw way manyaman an Apudyus
yag antaawat mi-inum hen anchi fayah ah
mangafunantaaw hen melak-amantaaw hen
nifufuan hen charan Jesu Cristu ah kacharosan
hen fasortaaw. Yag umat agé hen anchi ma-
an way penaka-acharna, te no napetpet-ang yag
neantaaw, yachiagé hen mangimfaga way chataaw
melak-am hen acharna hen nekorosana.

17 Yag gapo ta an iha-an hen anchi ma-an way
hiyah Jesus, wat uray ta chuartaaw, antaaw

chillug kaman iha-an way achar gapon anchi iha-
an way enantaaw.

18Wat mafalin agéy epachongtaaw hen cha eka-
man hen Judio, te no wachay méan hen anchi
nichaton an Apudyusat yachi hen mangimfaga
way chacha agé metape way manayaw an hiya.

19 Wat nokay hen laychén anchi enale way
aryén. Hen laychénay aryénat, hen anchi méan
hen anchi nabniyan, chana angkay chayawénchi.
Manowat te achi ekatén wachay kafaelan hen an-
chi tenaggutaggu way chacha chayawén, ya achi
amin ekatén wachay ammayna onolawengna hen
anchi karne paat way chacha ichaton.

20 Te hen layché koma way ma-awatanyu wat
maid angkay kasen cha minchatonan hen an-
chichay achi omafurot no faén yanggay ah Chu-
munyu yag faénat agé ah Apudyus. Wat yachi hen
mangaryaén achiayu cha mean te achi laychén
way meétempoyug-ayu an Chumunyu.

21 Te achi mafalin way mean-ayu ya mi-inum-
ayu hen anchi Manmanma-an hen natéyan Apo
Jesus yag cha-ayuwat agé méan ya cha mi-inum
hen anchi michayaw an Chumunyu.

22 Te no ilurudyu, anyu angkay cha pa-
aningarngarén ah Apudyus. Yag ay ammoh
or-orheayu no hiya ta mafalin achina chuséén
chayu.

23 Magat wacha hen mangaliyén, “Hen an-
chi cha omafurotat meparufus way mangammah
uray heno te faén met hen anchi orchin hen ma-
afurot ad uwan.” 0o a, mafalin, ngém wacha
chillu hen ma-ammaan way achi makatorong ah
ifa te an chumachael. Ya wacha agé hen ma-
ammaan way achina papegséén hen afurot te
anna an pakapsoton.

24 'Wat hen ekamantaaw koma, wéhchiyén
haham-éna hen pagsaya-atan hen ifana ta faén
yanggay hen pagsaya-atan hen acharna.

25 No wachay lawanyu ah market ah issayu,
anyug lawan yag inissayu way achiyu cha imohon
no nabniyan ono cha-an, ta achi machisturfu hen
hamhamayu way mangissa.

26 Te ekat hen alen Apudyusén, “Amin hen
egachay ininggaw hen antoy lotaat awan
Apudyus te enammaana.”

27 Yag no ayagan chayu hen anchichay achi
omafurot way i mean an chicha, éméy-ayu no lay-
chényu, yag aminay epasangocha, issayu way achi
agé masapor way hanhananyu no nabniyan ono
cha-an taammay hen hamhamayu way mangissa.

28-29 Ngém mag-ay ta wachay mangaliyén nab-
niyan hen anchi chayu issa, achiyu ud-ay cha issa
ah pagsaya-atan hen anchi nangale. Te uray no
ma-awatanyu way mafalin issayu te maid chillu
idchatna ah laweng hen achar, achiyuwat ud-ay
cha issa te awni yag yachi hen machisturfuwan
hen hamhama hen anchi ifayu way nangimfaga
way nabniyan. Ngém awni yag wachay mangaleh
hamhamanéén, “Oo a, ngém pakay ammag oma-
annig hen kakenapsot hen hamhama hen anchi
ifayag ammag yachi hen manepéd hen mangissaa
hen anchi innila way mafalin way issa,

30 te no manyamana met an Apudyusat ay am-
moh chumsekéna lawah mangissaa ah heno way
inyaman-o.”

31 Ngém hen ifagd an chitaaw aminat amin
koma way ekamantaaw, antaaw ammag ammaan
ah machayawan yanggay Apudyus way uray hen
manganantaaw ya hen uminumantaaw.

32 Ya antaaw an emamad hen ekamantaaw ta
achitaaw cha ammaan hen machismayan hen

hamhama hen tapena way Judio man ono faén,
ya umat agé hen aminay sosnodtaaw way cha
omafurot an Apudyus.

33 Te yachi chillu hen cha ekamkaman way hen
aminay cha ammaan, cha paat ar-arwachan ta no
mafalin, maid koma parawengé ah hamhama hen
uray heno way tagu. Wat faén hen anchi pagsaya-

ata yanggay hen cha hamham-én, te an-o yanggay
an cha anapén hen pagsaya-atan hen anchi chuar
ta éhéd yag mahara-ancha koma agé.

11

1Wat torachényu koma hen antoy cha ekamka-
man te cha ageé torachén hen enkaman Jesu Cristu.

Hen manhafongan hen finufae no miyamong way
manayaw an Apudyus 1 Cor. 14:33-36

2 Ammay tot-owa hen annay chayu ekamkaman
way manmanma an haén ya hen chayu agé man-
gafurotan hen anchichay intudtuchu an chayu.

3 Ngém wacha chillu hen ihay layché way ma-
awatanyu way ah Cristu, hiya hen penakaurun
hen aminay larae. Ya hen penakaurun agé hen
fufaeyat anchi ahawana way larae. Ya hen pe-
nakaurun agé Cristuwat ah Apudyus.

4 Wat no wachay larae ah i manluwaru ono
mangempaka-ammu hen alen Apudyus no ma-
among-ayu, masapor maid mehahafong ah uruna,
te no wacha, kaman paat chana hafongan hen
mangen-ap-apowana an Cristu.

5> Waman hen fufae, no hiya hen manluwaru
ono mangempaka-ammu hen alen Apudyus
hen ma-amonganyu, masapor wacha komay
mehafong hen uruna, te no maid, kaman paat
achina afunan hen penakaurun ahawana. Yag
aggafiin chillu te nampachong hen kafiinan hen
maid hafongna hen anchi napokrangan.

6 Wat mag-ay ta ammag achi manhafong hen
fufae, un-unninaat no ammag i mampa-apollog.
Ngém gapo ta afifiin no ma-apollogan hen fufae

ono mapokrangan, un-unninaat chillu hen an
manhafong.

7Ngém hen larae, achi koma manhafong, te hiya
hen mansarmengan hen kapadpachong Apudyus
ya hen kena-ap-apona. Waman hen fufae, anna
an mansarmengan hen kena-ap-apon hen larae.

8 Ya maila chillu hen kena-ap-apon hen larae
te hen nangammaan Apudyus hen tatagu, faén
fufae hen narpowan hen larae te hen larae hen
narpowan hen fufae.

9Ya iggay agé ammaan Apudyus hen larae ah
man-ifan hen fufae, te enammaana hen fufae ah
man-ifan hen larae.

10 Ya ah manot-owaan agé hen anchichay
anghel ad uchu, masapor manhafong hen fufae ah
mangempail-ana way larae hen penakauruna.

11 Ngém taén hiyachi, chitaaw way cha omafurot
an Apo Jesusat chataaw chillu man-ahetennorong
way larae manha ono fufae, te hen larae, mas-
aporna hen fufae, ya hen fufae, masaporna agé

hen larae. .
12 Te taén no hen anchi larae hen narpowan

hen fufae hen anchi pés-éyna, fufae agé chillu hen
cha manginyana hen larae ad uwan. Ngém ah
Apudyus chillu hen narpowan hen angamin.

13Ya chayu ngay, ay ammoh ammay hen mangi-
layu hen fufae way chan luwaru an Apudyus
hen chayu ma-am-amongan no maid hafong hen
uruna.

14 Yag nigangay agé chillu hen aminay tatagu
way ammag aggaukos no anchuanchu hen fuu
hen larae,

15 ngém ammag yachiyat agé hen cha

mangempa-ammay hen fufae. Te hen futina chillu
hen nidchat an hiya ah kaman hafong hen uruna.

16 Wat no wacha chillu hen ammag sosom-
ngel mepanggép hen antochay cha ifaga, maid
safalih esongfat-o te yachi chillu hen chani amin
itudtuchu way aposel. Yag yachi age hen cha eka-
man hen amin anchichay tapenay cha omafurot
way cha ma-am-among ah kafabréfabréy.

Mepanggép hen Manmanma-an

17 Antoyan agé hen itugun-o an chayu
mepanggép hen annay chayu ammaan way faén
usto, te hen chayu ma-am-amongan ano, chuchuar

peet hen laweng way cha mafud-asan no hen
ammay.

18 Te chengngar-o way no ma-among-ayu way
manayaw an Apudyusat an-ayu anog chan ten-
tené-én way maid tempoyugyu. Yag kaman paat
afuroto way tot-owachi.

19 Wat magat anga masapor tot-owaha way
mantené-én-ayu ah kail-an hen kenauston hen
afurot hen tapena.

20 Te tawwan hen annay chayu ekamkaman,
te no ma-among-ayu way mangan hen anchi
Manmanma-an hen natéyan Apo Jesu Cristu, am-
{nag faén peet hen anchi Manmanma-an hen pon-

osyu,

21 te hen mabhuganyu paat. Wat anchag cha
mamangpango hen tapena way i mamfuhug hen
anchiinyanamotcha, ya chacha i mamfutang hen
tapena. Waman hen anchichay tapena way cha
umunud, anchag chan henaang.

22 Pakay lawaha ah chayu ekamkaman. Ay
ammoh maid afarfaryanyu ah mangananyu.
Anyu peet ammag cha epaila way maid rispituyu
hen anchichay cha miyamong way manayaw
an Apudyus. Ya anyu agég achi ham-én hen
anchichay maid mafalinna way cha fumiin
an chayu. Wat ay ammoh ekatyuwén ammay
hen hamhamao hen annay chayu ekamkaman.
Ammag laweng angkay tot-owaha.

23 Ah Apotaaway Jesu Cristu hen nangin-

tudtuchu an haén hen anchi intudtuchu chillu
an chayu ah ekamanyu koma. Te hen nekaman

hen anchi lafiyanchi way netocharana, innarana
anchi tenapay

24 yag inyamanna an Apudyus. Yag annaat
petpet-angén way manginwaras. Yag annaat
ekatén, “Yato hen achar-o way idchat-o way paran
chayu, wat manepod ad uwan, yato hen chayu
amma-ammaan ah manmanma-anyu an haén.”

25 Yag yachi agé hen enkamanna hen
narpasancha way nangan, te innarana hen
anchi fayah yag annaat ekatén, “Hen yatoy fayah
hen mangempaila way wacha hen ka-amma way
torag Apudyus hen tatagu, yag hen mifufuan
hen chara hen matot-owaan hen yatoy toragan.
Wat no inumunyuto, anyu an cha ammaan ah
manmanma-anyu an haén.”

26 Wat sosnod, hen laychén nadchiy aryénat no
ommantaaw hen anchi ma-an ya uminumtaaw
hen anchi fayah, chataaw tachégan hen natéyan
Apo Jesu Cristu way yachiyachi koma hen meka-
man ingganah mamfangchana.

27Yaha hen laychén hen anchi Manmanma-an
way aryén. Wat kapeletan no wachay tagu ah
ammag mamafarang way mean ya mi-inum way
achi manginyafiin hen achar Apo Jesu Cristu hen
natéyana ya hen nifufuan hen charana, wat fasor-
nachi an Apudyus.

28 Wat hiyachi, ihaiha koméén masapor fisti-

garéna unna hen acharna yag anat mean ya mi-
mum.
29 Te no achina hamham-én hen laychén amin

cha nadchi way aryén yag neéan chillu, chana
angkay ammaan hen manusaan Apudyus an hiya.

30Yag yaha agé hen gaponah ammag chuar hen
chan saket an chayu ya chuar agé hen nakapsot,
yag yaha amin agé hen inyatéy hen tapena.

31 Ngém no fistigaréntaaw paat hen achartaaw
unna, ta mampacharostaaw yag antaawat mean,
wat achi chitaaw chuséén an Apudyus.

32Yag no cha chitaaw agé fistigarén an Apudyus
ya disiplinéén an hiya, anna an cha ammaanchi
ah mangintudtuchuwana an chitaaw way man-
genmamad hen ekamantaaw ta achitaaw metape
hen anchi kachusaan hen anchichay achi oma-
furot.

33 Wat hiyachi sosnod, no ma-among-ayu way
mangan hen anchi Manmanma-an an Apo Jesu
Cristu, masapor manhinnééd-ayu ta an-ayuwat
mangan amin.

34 Yag mag-ay ta wachay chan henaang, man-
gan unna koma ah faréyna ya anat maligwat way
1 meéan hen anchi Manmanma-an ta achi chayu
disiplinéén an Apudyus no ma-among-ayu. Yag
mepanggeép hen tapen hen ifaga an chayu, awni ta



1 eCorinto 12:1 xlviii 1 eCorinto 12:6

umaliya ahna ta an-owat ifaga.

12

Hen nankarakarase way kafaelan way idchat
hen Espiritun Apudyus
Rom. 12:6-8; Efes. 4:11-15
1 Wat ad uwan, sosnod, layché koma way
epaka-awat an chayu mepanggép hen anchichay
nankarakarasey kafaelan way cha idchat hen Es-
piritun Apudyus an chitaaw ta achiayu koma om-

fat.
2Te innilayu met way hen anchi cha-anyu oma-

furotan an Jesu Cristu wat narokop-ayu te anyug
cha chinayaw hen anchichay enap-apudyusyu
way taén wachay tapachéén achicha chillu maka-
ale, ngém an-ayu chillug na-awis an chicha.

3 Ngém ad uwan, sommafali te cha-ayu oma-
furot an Jesu Cristu. Wat masapor koma ma-
awatanyu way hen anchi tagu way na-adchan ah
Espiritun Apudyusat achina an echotan ah Jesus.
Ya maid agé tagu ah ammag mangaliyén ah Jesus
hen omapowana no achi an epahpahma hen Es-
piritun Apudyus an hiya.

4 Taén nankarakarasecha hen anchichay cha
midchat an chitaaw way kafaelan, an iha-an chillu
hen chacha marpowan way hiya hen Espiritun
Apudyus.

> Ya taén agé nankarakarase hen ekamantaaw
way mansérfi an Apudyus, an iha-an chillu hen
chataaw mansérfiyan amin way hiyah Apo Jesu

Cristu.
6Ya taén agé nankarakarase hen anchi kafaelan

way mangamma hen anchi laychén Apudyus, an

iha-an chillu hen anchi cha mangidchat hen ami-
nay pegsa hen aminay tatagu way hiyah Apudyus.

7 Hen ihaiha an chitaaw way cha omafurotén
wachay wacha hen kafaelan hen Espiritun

Apudyus an hiya ah maetorongna hen aminay
tapena.

8Te hen tapen hen cha omafurot, enadchan hen
Espiritun Apudyus ah kenaraeng way mangem-
pacharan hen alen Apudyus ah manorotan hen
tapena. Yag hen tapena, na-adchan agé ah ke-
naraeng way mangawat an nadchi ah manud-
tuchuwancha hen tapena.

9Yag wachacha agé hen tapena way na-adchan
ah napegsa way pammate. Yag hen tapena, na-
adchan ah kafaelan way manga-an hen saket.

10 Yag hen tapena, enadchan hen Espiritun
Apudyus ah kafaelan way mangamma hen
kaskascha-aw. Ya hen tapena, na-adchan ah
kafaelan way mangempaka-ammu hen laychén
Apudyus way mepaka-ammu. Yag wachacha agé
chillu hen tapena way na-adchan ah kenaraeng
way mangenlasin no ah Apudyus hen narpowan
hen heno way kafaelan ono hen ongtan hen
narpowana. Yag enadchan agé hen Espiritun
Apudyus hen kafaelan hen tapenay tatagu way
maka-ale ah safaliy ale way achicha ma-awatan
ya iggaycha agé enachar. Yag na-adchan agé hen
tapena hen kafaelan way mangimfaga no heno
hen laychén cha nadchiy ale way aryén.

11 Amin cha natto way kafaelanat, hen anchi
Espiritun Apudyus hen narpowancha amin way
maid safali yag idchatnachi agé hen ihaiha hen
anchichay cha omafurot way egad hiya agé way

mamele no henochi hen idchatna.

Taén nankarakarase hen parten hen achar, iha-
an chillu
Rom. 12:4-6; Efes. 4:11-16

12 Hen achartaaw way tatagu, chuar hen
partena ngém an iha-an chilluchi way achar.
Ya kaman agéhchi an chitaaw way cha omafurot
te taén chuartaaw, kamantaaw an iha-anay achar
way achar Jesu Cristu.

13 Te chitaaw way cha omafurotat wacha ay
Judio ya faén Judio, ya wacha ay alepan ya faén
alepan, ngém nifunyag an chitaaw amin hen an-
chiiha-anay Espiritun Apudyus. Wat nafunyagan-
taaw ah iha-an way achar Jesus, yag niyachar agé
hen Espiritun Apudyus hen ihaiha an chitaaw.

14 Ta mampaniya ta ma-awatanyu. Hen anchi
achar hen tatagu, chuar hen partena ta wachay
én-énnéna way mangamma hen ammaana.

15Wat non an umat yag ekat hen he-eyén, “Gapo
ta achiya maka-amma hen ammaan hen limaat
magat faéna parten hen anchi achar” Ngém ay

ammoh mafalinha. Te taén achi maka-amma hen
he-e hen ammaan hen lima, masapor chillu hen

achar hen anchi he-e.

16 Yag umat agé hen inga, no ngay agé ekatnéén,
“Gapo ta achiya makaila, faéna parten hen achar.”
Ngém ay ammoh achi masapor hen achar hen
inga. Masaporna met chillu.

17Te non an umat yag ammag pahig mata hen
achar, nokayat agé hen mangngar hen magn-
gar no. Yag no pahig agé inga, nokay agé hen
manonghong hen mahonghong no.

18 Ngém ammay te iggay penahig Apudyus way
nangamma hen achar te enammaana hen ihaihay
partena way egad paat chillu hen lelenyadna.

19Te no ammag an iha-an hen parten hen achar
way wacha, ay ammoh achar lawachi.

20 Faén, te hen achar, nankarakarase hen
partena ta no maramramongcha mamfalin ah
ihay achar.

21 Wat hiyachi hen achi mafalin way mampas-
pasekat hen mata way mangaliyén achina ano
masapor hen torong hen lima, te masaporna
chillu. Ya umat agé hen uru, achi agé mafalin way
mampaspasekat way mangaliyén achina ano agé
masapor hen he-e, te masaporna chillu.

22 Yag hen anchichay parten hen achar way
kaman kafafaan te kaman paat maid unay
etorongna, awnig yachiyat agé hen masasapor
way térén.

23 Yag hen anchi parten hen achar way ekat-
taawén maid unay sérfina, chataaw met chillu
halimunan. Yag kaskasen hen anchichay parten
hen achar way mifiin way achi koma maila,
wat chataaw iyam-amma way manlumfong ta
malengfan.

24 Waman hen anchichay parten hen achar
way ammay ah maila, achitaaw met cha lengfan.
Ah Apudyus hen naneptepon hen kaparteparten
hen achar ta hen anchichay kaman faén napateg,
chichaat agé paat hen wadwadcha ah halimunan.

25 Yachi hen enkaman Apudyus ta mantetem-
poyugcha hen parten hen achar ta ancha an man-
ahetennorong.

26 Wat no masigfan hen ihay parten hen achar,
masigfancha amin. Yag umat agé no machayaw
hen ihay parten hen acharat miyawacha amin hen
yachiy chayawna.

27 Maid kasen laychén hen anchi penani way
aryénno achiyanggay chitaaw way cha omafurot,
te chitaaw amin hen kaman achar Jesu Cristu way
ihaiha an chitaawén ihay partena.

28 Yag nantetempoyugun Apudyus chitaaw
ah ihay achar way nankarakarase hen
empafiyangna an chitaaw. Te hen pés-éy
chinutokana wat hen man-aposel. Yag hen
miyagwa, hen anchichay mamprofeta way cha
i1 mangimfaga hen epaka-ammun Apudyus.
Yag anat hen miyatlo, chinutokan Apudyus
hen i mangintudtuchu hen alena. Yag anat
agé hen anchichay na-adchan ah kafaelan
way mangammah kaskascha-aw, ya anat hen
anchichay nidchat hen kafaelancha way manga-
an hen saket. Ya anat hen tapena way na-
adchan ah kafaelan way tomotorong, ya anat
hen kafaelan way mangemponpono hen cha
omafurot, yag anat agé hen anchichay na-adchan
ah kafaelan way man-ale ah safaliy ale way

achicha ma-awatan. _
29Wat faén aposel hen aminay cha omafurot, ya

faéncha agé profeta amin ono tumutudtuchu. Ya
achi agé makafael hen aminay cha omafurot way
mangamma hen kaskascha-aw

30 ya manga-an hen saket ya uray man-ale ah
safaliy ale way achicha ma-awatan, ono mangen-
soplekar hen hiyachiy ale.

31 Wat wéhchi koméén agawaana hen anchi



1 eCorinto 13:1 liii 1 eCorinto 13:3

napateg way kafaelan way idchat hen Espiritun
Apudyus an chitaaw.

Ngém wacha chillu hen ihay ifaga way napat-
pateg chillu ya mas am-ammay no hen amin an-
chichay tapena, wat yachi koma hen agawaanyu
way yachi hen tot-oway layad.

13

Hen layad hen kapapattigan hen aminay kafae-
lan way idchat hen Espiritun Apudyus
Juan 13:35; 1 Juan 3:11-18; 4:7-21

1Uray non an umat yag kafaela way man-ale ah
uray heno way alen hen tatagu ya uray agé hen
alen hen anghel, ngém no an chillug maid layad-
o hen ahentagu, wat ammag maid sérfin amin cha
nadchi te kamana yanggay hen anchi lata way
chacha kangkangén way an lawag hometang.

2 Yag uray agé non an umat yag sé-é-sé-ém
hen ekaman-o way mangempaka-awat hen alen
Apudyus, yag uray agé no wachay kafaela way
mangimfaga hen aminay cha-an ma-ammuwan
hen antoy lota, ono wachay kafaela ta ma-awata
hen aminay hamhama Apudyus, an chillug poros
hen ma-ara an cha nadchi no maid layad-o hen
ahentagu. Ya taén no ammag napegsa hen pam-
maté way mafalin an-og atonon paat hen filig
gapon luwaru, maid chillu sérfi no maid layad-o
hen ahentagu.

3Yagtaénagénonanumatway an-ogidchathen
aminay kok-owa hen anchichay maid mafalinna,
yagtaénagé an-ogiyatéy way mangempapate way

somorot an Apudyus, maid chillu etorongna an
haén no an chillug maid layad-o hen ahentagu.

4 Ngém hen anchi tagu way wachan tot-oway
layadna hen ahehtaguna, achi ammag naraka
way ma-amin hen anohna te an menangség-ang.
Ya achiagé chama-apésyaachiaminammagchan
paspasekat.

5 Hen anchi wacha tot-oway layadna, maid
tangsetna ya achi chan pahih-iya, ya achina agé
ammag epapelet hen pagsaya-atan hen acharna.
Ya achi agég naraka ah omaningarngar. Ya achina
agé ammag u-unnongon hen laweng way na-
ammaan an hiya.

6Yahiya agé, ammaglaweng hen manmanmana
no ilana hen chan amma ah laweng, ngém an

lomaylayad no ilana hen cha mangamma ah am-
may ya usto.

7 Ya hen anchi tagu way usto hen layadna
hen ahentaguna, annag anohan hen aminay
mepachah an hiya, yag anna agég epééy ah am-
may hen pontos hen ifana, ya namnamééna ageé
way ammaana hen usto, ya achi agé ngomayn-
gaya hen hamhamana hen aminay maligatana.

8 Achi mapéppéppég hen layad. Waman hen
aminay kafaelan way cha idchat Apudyus hen
tatagu, mapépéppégcha amin. Te kaman hen an-
chi kafaelan way mangimfaga hen cha epaka-
ammun Apudyusat mapépéppeg chachi te um-
chah hen tempona way achi masapor. Ya hen
anchi kafaelan agé way manginyale hen safaliy
aleyat mapépéppég chachi agé, te no ah awni,
achi agé masapor chachi. Ya umat agé hen ke-
naraeng hen anchichay mangawat hen chuarat

mapépeppeg chachi agé.

9 Te achi chillu ummat hen anchi nidchat
an chitaaw way kenaraeng ya umat agé hen
kafaelantaaw way mangempaka-ammu hen alen
Apudyus.

10 Ngém no umchah an chitaaw hen anchi
nenénong paat way maid kok-orangna, miwalin
amin hen anchichay achi ummat, te achi masapor
chachi.

11 Hen ihay miyaligana, hen kaong-onga, te hen
kaong-onga, an agég eno-onga hen cha iyale ya
hen hamhamao ya umat agé hen cha ekaman way
mangasekaso hen ma-ammaan. Ngém ad uwan
way ommam-amaa, enhafa amin hen anchichay
eno-onga way a-amma te innila hen cha ekamka-
man ad uwan.

12 Hen ihay aligna agé, faén unay narawag hen
ma-awatantaaw ad uwan, te kaman hen anchi a-
aho way maila hen anchi chan o-oraaw way sar-
meng way anggay yanggay hen tapena ah maila.
Ngém ah tapen chi ag-agaw way antaaw paat
an mehagang an Apo Jesus, wat ammag lomawag
way térén hen mangil-antaaw an hiya. Ad uwan,
an aket yanggay hen innilataaw, ngém ah awni,
marawag hen mangammuwantaaw hen angamin
way hen mepachongana, kaman hen kenarawag
hen mangil-an Apudyus an chitaaw.

13 Wat an yanggay toro hen mannanayun an
chitaaw way maid péppégna. Hen iha wat hen
anchi afurottaaw paat an Apudyus, ya anat hen
anchi namnamataaw gapon Jesu Cristu, yag hen
anchi miyatlo wat hen anchi layad way yachi hen
kapapattigan an chicha amin.

14

Mepanggép hen kafaelan way idchat hen Espiri-
tun Apudyus

1 Hiyachi, epapateyu paat way manlayad hen
ahentaguyu. Ya agawaanyu koma agé hen an-
chichay kafaelan way cha idchat hen Espiri-
tun Apudyus, ya hen kaskasen way agawaanyu
paatat, hen anchi kafaelan way mangimfaga hen
anchi laychén Apudyus way mepaka-ammu.

2 Achiyu pawadwad-én hen kafaelanyu way
man-ale ah safaliy ale way achiyu ma-awatan,
te no yachi hen chayu iyale, faén tatagu hen
chayu tagépfarén te ah Apudyus yanggay ya achi
agé ma-awatan hen tatagu te hen anchi cha epa-
alen hen Espiritun Apudyus an chayu wat achi
makahkahma hen tatagu.

3Waman hen anchi tagu way wachay kafaelana
way mangimfaga hen laychén Apudyus way
mepaka-ammu, chakar hen torongna hen
tatagu te ma-awatancha hen chana aryén. Wat
mepapegsa hen afurotcha ya mepas-ém agé hen
hamhamacha, ya matorongancha no wachan
ligatcha.

4 Waman hen anchi tagu way cha manginyale
hen safaliy ale, ammag acharna yanggay hen
chana torongan. Waman hen anchi tagu way cha
mangimfaga hen laychén Apudyus way mepaka-
ammu, chana torongan hen amin anchichay cha
omafurot.

5 Manowat te layché no ihaihan chayuwén
wacha hen kafaelana way man-ale ah safaliy ale,

ngém kaskasen hen manlaycha no amin-ayu ko-
maat wachay kafaelanyu way mangintudtuchu
hen anchi laychén Apudyus way mepak-ammu
hen tatagu. Te napatpateg chillu hen anchi kafae-
lan way mantudtuchu no hen anchi man-ale ah
safaliy ale. Manowat te ammaychi, ngém egad
wachay mangensoplekar hen laychén hen anchi
ale way aryén ah katorongan koma hen aminay
cha omafurot.

6 Sosnod, nokay paat hen sérfin hen aliya
ahna no ana ammag chan aleale ah safaliy
ale way achiyu ma-awatan. Ay wacha laway
etorong nadchi an chayu. Ammag maid, te
inggana chilluh itudtuchu an chayu hen an-
chichay empaka-ammun Apudyus an haén, ono
hen empaka-awatna, ono hen anchichay innila
way alena yag an-ayuwat matorongan.

7Kaman hen anchi farachong ono hen gitara,
no ammag pa-aryén way achiiyam-amma, ay am-
moh elasin hen tatagu hen ayugna.

8 Ya kaman agé hen anchi tangguyub way
chachaisinyar no naway hen gufat. Te no achicha
agé iyam-amma way mangempa-ale hen anchi
ustoy sinyar, achi ma-awatan hen anchichay
sorchachu way masapor mansaganacha way 1
migufat.

9 Wat pachongna an chayu, no man-aleayu ah
safaliy ale way achi ma-awatan hen tatagu, nokay
lawan én-énnéncha way mangawat hen laychényu
way ifaga te kaman paat yanggay ammag cha
tomat-ayyap hen chayu aryén.

10 Anchaglonay hen nankarakarase way ale hen

antoy lota, yag amin cha nadchi way aleyat ma-
awatan hen anchichay nangen-ale te alecha.

11 Ngém no wachay chan ale ah alecha way achi
ma-awatan, an met ammag maid gutokna an haén
ya an agég maid gutok hen alé an hiya.

12 Wat gapo ta amchan hen layadyu way ma-
adchan hen anchichay kafaelan way cha idchat
hen Espiritun Apudyus, agawaanyu paat koma
hen anchi kafaelan way tomorong hen afurot hen
aminay ifayu way cha miyamong an chayu.

13 Wat hen anchi tagu way wachan kafaelana
way manginyale ah safaliy ale way achina ma-
awatan, masapor koma chawaténa an Apudyus ta
idchatna agé hen kafaelana way mangensoplekar
hen laychén cha nadchi way aryén.

14 Kaman an haén, te no manluwaruwa way
mangusar hen ale way achi ma-awatan, wat
hen anchi Espiritun Apudyus way wachan haén
hen chan luwaru, ngém achi ma-aw-awatan hen
hamhamao hen laychén nadchiy aryén.

15 Wat nokay hen ekaman-o no. Hen ekaman-o
no manluwaruwa, an-og iyale yanggay hen anchi
ale way epahpahma hen Espiritun Apudyus way
ma-awatan agé hen hamhamao. Yag umat agé no
mankankantaa, kankantéé agé hen epahpahma
hen Espiritun Apudyus way ma-awatan agé hen

hamhamao. . .
16 Yag kaman koma agéhchi an chayu, te no

chayawényu ah Apudyus yag inyusaryu hen anchi
safaliy ale way achiyu ma-awatan way inidchat
hen Espiritun Apudyus, nokay hen én-énnén hen
tapena way mangafun hen manyamananyu an
hiyano. Te maid met innilachano heno hen chayu

aryén.

17 Te uray no ammag amma-ammay hen chayu
manyamanan an Apudyusat an chillug maid
etorongna hen anchichay tapena.

18 Ana ammag manyaman an Apudyus te
chakchakkar ménat hen kafaela way man-ale
ah safaliy ale no hen kafaelanyu.

19 Ngém faén chilluchi hen cha iyale no
miyamongd hen anchichay cha omafurot, te un-
unnina no uray ancha ud-ay lemay ale hen aryé
non anat an ma-awatan paat hen tatagu no hen

anchi man-aliya ah kalifulifu way ale yag achicha
ma-awatan.

20 Sosnod, faén koma eno-onga hen ekamanyu
way manhamhama. Ngém mepanggép hen
mangammaanyu hen laweng, vyachi hen
uray ud-ay an-ayug kaman utteng way maid
innilana, ta hen ekamanyu way manhamhama,

enonongnongyu koma way kaman hamhama chi
am-ama. ] _
21 Ya mepanggép hen kausaran hen anchi

safaliy ale, wacha hen nesosorat ad namenghan
way alen Apudyus way ekatnéén,

“Hénagé hen anchichay tatagu way sabsafali hen
alecha way i mangimfaga hen anchichay
tatagu hen anchi layché. Ngém uray ta
an-og epa-ale hen anchichay faén Judio
ah manginyale hen layché, achiya chillu
changrén hen anchichay tatagu.”

22 Wat yachi hen manot-owaantaaw way em-

pafunag Apudyus hen anchi safaliy ale ah para

hen anchichay achi omafurot ah manmanma-
ancha koma an hiya yag faén para hen anchichay

omma-abfurot. Waman hen anchi kafaelan way
mangintudtuchu hen empaka-ammun Apudyus,
yachi hen para hen omma-abfurot ah katorongan
hen afurotcha way faén para hen anchichay achi
omafurot.

23 Hamham-ényu ngén, te no ma-among-ayu
way man-achar, yag an-ayu amin ammag chan
ale ah safaliy ale way achiyu ma-awatan, yag
niyaphor way wachay ni-ighép ah tapena way
cha-an matudtuchuwan ono cha-an omafurot,
ay ammoh achichag ekatén an-ayu amin ammag
nattagar.

24 Ngém no ichahan chayu way ihaihéén chana
haphapetén hen laychén Apudyus way mepaka-
ammu, magat gapon chana changrénat yachi hen
mangawatana way wachan fasorna.

25 Ya gapo agé ta melawag hen aminay netataro
ah hamhamana, awni yag yachiyat agé hen mam-
fafawiyana wat annag chayawén ah Apudyus
way mangaliyén, “Wacha tot-owa ah Apudyus an
chayu.”

Hen kapanohan hen manayawan an Apudyus

26 Sosnod, no ma-among-ayu way manayaw an
Apudyus, yato koma hen ekamanyu. Wacha ay
chi chan kankanta ya wacha ay mangintudtuchu
hen alen Apudyus. Ya wacha ay mangimfaga hen
empaka-ammun Apudyus an hiya. Ya wacha ay
agéy chan ale ah safaliy ale ya anat agé hen anchi
mangensoplekar hen hiyachiy enalena. Ngém
ilanyu ta amin way ammaanyu, ammaanyu ah
katorongan hen aminay cha omafurot.



1 eCorinto 14:27 Ixi 1 eCorinto 14:33

27 Yag mag-ay ta wachay man-ale ah safaliy
ale way achi ma-awatan, ilanyu ta ancha toro
yanggay ono chuwa hen man-ale. Ya achicha
agég magigsan ta ancha an man-ep-eparég. Yag
masapor agé wachay ihah mangensoplekar hen
anchi chacha iyale.

28 Ngém mag-ay ta ammag maid nangammu
way mangensoplekar, achicha ud-ay man-ale, ta
ancha an gumiginnang ta hen hamhamacha hen
man-anchar ah mangngaran yanggay Apudyus.

29 Yag mepanggép agé hen anchichay cha
mangimfaga hen empaka-ammun Apudyus an
chicha, ammay no ancha toro yanggay ono chuwa
agé hen man-ale. Yag hen anchichay tapena,
ancha an chachangrén ta elasincha no narpo
tot-owa an Apudyus hen anchi chacha aryén.

30 Yag no hen hiyachi yag wachay iha ah
nitutuchu an chayu yag empaka-ammun Apudyus
an hiya hen laychénay ifaga, masapor iyuyan hen
anchi chan ale ta meparég hen anchi iha.

31 Wat yachi hen ekamanyu way an-ayun pen-
pennarég ta amin-ayuwén wachan wayana way
manaphapet hen empaka-ammun Apudyus an
hiya, ta wachay mangacharanyu ya mepas-éman
hen afurotyu amin.

32 Yag hen anchi tagu way wachan kafae-
lana way mangimfaga hen laychén Apudyus way
mepaka-ammu, wacha agé chillu hen kafaelana
way mangihééd hen anchi chana aryén.

33Te ah Apudyus, achina laychén hen makorkor
te hen laychéna yanggayat hen napapanoh.

Hen cha mekamkaman ah kafabréfabréy, no ma-

amongcha hen anchichay cha omafurot,

34 wat ancha an gumiginnang hen anchichay
finufae. Wat kaman koma agéhchi an chayu te
achi meparufus hen finufae way mantudtuchu, te
masapor ifafacha hen acharcha hen lenarae, te
yaha chillu hen nesosorat hen anchi orchin.

35 Wat no wachay laychéncha way ma-awatan,
awni tah faréycha ta anchaat hanhanan an
ahawacha, te afifiin no manhapet hen fufae hen
sangwanan hen anchichay na-a-among way cha

omafurot.
36 No achiyu afuroton cha natto, wat hamham-

ényu kay no chayu hen cha karpowan hen alen
Apudyus. Yag ay chayu ngén yanggay hen nangid-
chatana an nadchi.

37 Wat no wacha ay mangaliyén piniyar ano
Apudyus hiya way mangempaka-ammu hen
alena ono wacha hen kafaelana way inidchat hen
Espiritun Apudyus, masapor ma-awatana ageé
way amin hen antochay cha ensoratat, yato hen
inyurchin paat Apo Jesu Cristu.

38 Wat no achina panaagén cha natto, anyu agég
achi panaagén hiya.

39 Wat hiyachi, sosnod, agawaanyu koma
way mangintudtuchu hen empaka-ammun
Apudyus an chayu, yag achiyu agé cha epawa
hen manginyale ah safaliy ale.

40 Ngém ilanyu agé ta hen aminay chayu am-
maanat memenong ya mapapanoh.

15

Sigurachu way nan-uchi ah Jesu Cristu
Mat. 12:40; 28:16-17, Luc. 24:34; Apos. 9:3-6

1Sosnod, layché way kasen mangempahpahma
an chayu hen anchi ammayay chamag way looh-o
empachamag an chayu way yachi hen enawatyu

ya yachi agé hen lommamotan hen afurotyu ad
uwan.
2Yagyachiagé way chamag hen kahara-anyuno

kékénggényu way mangafurot, manongad no anyu

yanggay an enafurot ah papaila way maid katot-
owaana.

3 Intudtuchu an chayu hen anchi napateg way
térén way enachar-o an Apudyus way hen yachiy
tudtuchu, wat mepanggép hen natéyan Cristu ah
fayad hen fasortaaw way yachi chillu hen nesoso-

rat ad namenghan hen alen Apudyus way ma-
ammaan. o _ .
4Yag angkay nilufu, nan-uchi hen anchi ma-atlo

way ag-agaw way yachi agé chillu hen ekat anchi
nesosorat ad namenghan.

5 Yag angkay nan-uchi, nampaila an Pedro ya
anat agé hen amin anchichay hemporo ya chuwa
way pasorotna.

6Yag anat agé mampaila hen anchichay nasorok
ah lemanggasot way na-a-among way cha oma-
furot. Manowat te natéycha hen tapena ngém
wachacha chillu hen kachuran an chicha way cha-
an matey.

7 Angkay hiyachi yag nampaila an Jaime ya anat
ageé hen amin anchichay aposelna.

8 Yag hen ommanongoh, nampaila agé an haén
way ammag poros chi namnamana way oma-

furot. .
9 Te haén hen kafafaan hen aminay aposel te

achi koma karébféngan way man-aposel te an-
0g penapagang hen anchichay cha ma-am-among

way cha omafurot an Apudyus.

10 Ngém ammag gapo yanggay hen ség-ang
Apudyus an haén yag ammag nafalewan tot-owa
hen kenatatagu, yag ad uwan, amin hen enam-
maa ya hen antoy kasasa-ad-o, wat gapo yanggay
hen torongna an haén. Yag iggay agé nasayang
hen ség-angna te an-o paat ammag epapate way
mangamma hen laychén Apudyus. Yag kaskasen

ménat hen cha ekaman no hen cha ekaman hen
amin anchichay tapenay aposel. Ngém faén chillu

ah kafaela hen cha mangempapatiyan te gapo
chillu hen torong Apudyus.

11 Wat hiyachi, uray ta haén hen mangin-
tudtuchu an chayu ono hen anchichay tapenay
aposel, hiya met chillu amin hen chani itudtuchu
way yachi agé hen chayu afuroton.

Sigurachu agé way man-uchicha hen tatagu
Apos. 5:12-19

12 Chani aminat yato amin hen chani itudtuchu
way nan-uchi paat ah Jesu Cristu. Wat pakay
wachan chayu hen mangaliyén achicha ano man-
uchi hen natéy.

13 Te non an tot-owa way achi man-uchi hen
natéy, wat kapeletan way iggay agé man-uchi ah
Jesu Cristu.

14 Yag non an umat way cha-an man-uchi ah
Cristu, wat ammag maid agé gutokna hen chani
itudtuchu ya maid agé gutok hen chayu oma-
furotan an hiya.

15 Yag faén agé yanggayha, te non an cha-an
tot-owa man-uchi ah Cristu wat an-ani ammag
chan kétém mepanggép an Apudyus way kaman

paat anni an cha parangén hen enammaana. Te
chani met itudtuchu way nan-uchiyén Apudyus
ah Cristu. Ngém no achi man-uchi hen natéy,
kapeletan way iggay agé man-uchiyén Apudyus
ah Cristu.

16 Te non an umat yag achi man-uchi hen matéy,
iggay koma agé a man-uchi ah Cristu.

17Yag no iggay agé man-uchi ah Cristu, wat an
agég maid poros sérfin hen chayu mangafurotan
an hiya, yag é-éttég hen fasoryu ah kachusaanyu

chillu.
18Yag kaman agé hen anchichay looh natéy way

ommafurot an Cristuwat ancha agégsayang amin.
19Te non an umat yag hen antoy natatagguwan-
taaw yanggay hen misérfiyan hen afurottaaw an
Cristu way maid kasen namnamataaw way man-
uchi, ammag chitaaw way cha omafurot hen an
lawag kachagchagu hen aminay katagutagu.

20 Ngém hen katot-owana, nan-uchi tot-owa ah
Cristu way hiya hen pés-éy nan-uchi ah achi kasen
matmatéy. Wat yachi hen tomot-owaan hen man-
uchiyan hen aminay tatagu.

21 Te ilanyu ngén, no matéy amin hen tatagu
gapon enkaman hen iha-anay tagu, wat mafalin
agéy man-uchi hen aminay tatagu gapon enka-
man hen anchi iha-anay tagu agé.

22 Te gapo ta maid tagu ah achi matéy gapon
nelarammongan an Adam, wat kaman agéhchi
way man-uchi hen natéy gapo hen nelarammon-
gan an Jesu Cristu.

23 Ngém nafafatéy chillu hen mekaman te ah
Cristu hen pés-éy nan-uchi hen aminay nan-atéy.
Yag no ah pegwana way mamfangad, yachi hen

mepauchiyan hen aminay natéy way ommafurot
an hiya.

24 Hiyachi yag anat umchah hen anchi anon-
gohna way yachi hen mangafa-an Cristu hen
egachay toray ya hen aminay wachan man-
nakafalinna, te yachi hen maméppégana hen am-
inay kafaelan ya hen fiyang hen kafusorna. Yag
no marpaschi, annaat agé eporang hen angamin
an Amana way Apudyus ah mantorayana.

25 Te hehemma Apudyus chillu way masapor
mantoray ah Cristu ingganah afaéna hen amiami-
nay komontara an hiya.

26 Yag no ma-afacha amin, wat maid kasen mat-
matéy ah tatagu te yachi hen maméppégana agé
hen matéyan.

27 Te nesosorat chillu hen alen Apudyus ad na-
menghan way ekatnéén, “Epa-afa Apudyus amin
hen egad an Cristu ta ah Cristu hen mangentoray
hen angamin.” Ngém narawag agé way iggay
etapen Apudyus hen acharna hen anchi mangem-
patorayana hen angamin an Cristu te ah Apudyus
chillu hen anchi mangempatoray an hiya.

28 Yag no ma-afa hen angamin way epa-afa
Apudyus chillu an anana way Cristu, wat yachi
agé hen mangemporangan Cristu hen torayna ya
umat agé hen acharna an amana ta ah Apudyus
hen mangentoray hen amin.

29 Yag hen iha agé, no achi tot-owa epauchin
Apudyus hen natéy, pakay hen anchichay tapena
way cha ano mampafunyag para hen anchichay
natéy way ifacha no. Pakay ammaanchachi no
ekatchéén achi man-uchi hen natéy.

30 Ya chani kay agé, non an tot-owa way achi
man-uchi hen tatagu, nokay lawan sérfin hen
chani paat manginluruchan way cha i mang-
intudtutudtuchu, taén maid achi mepachah an
chani.

31Te tot-owa angkay way ammag inuras way an-
og hihimnén hen matéya. Ngém taén, cha chillu
anohan te chayuway sosnod hen cha mangempas-
ém hen hamhamao gapon ommafurotanyu an
Apotaaw way Jesu Cristu.

32Yag non an achi agén uchi hen natéy, nokay
lawa hen ma-ara hen antoy natatagguwan ad
uwan way ana ammag kaman cha pehpehtén hen
antochay tatagu ahtod Efeso way kamana paat
cha mépatéy hen layun. Ay achi un-unnina no
antaaw ammag tumutuchu way cha mangmangan
ya umin-inum, te ah awniyat mamattéyta chillu
yag anggay.

33 Ngém achita cha marokop an cha nadchi te
faén angkay tot-owachi. Ngém tot-owa hen anchi
ekatchéén, “No antag cha mi-ib-i-ib-ifun hen an-
chichay laweng, wat anta agég ma-awis.”

34Wat pa-anamotonyu hen hamhamayu yag en-
tagayyu koma way cha fumasor. Te wachacha
peet hen tapena an chayu way kaman paat maid
innilacha an Apudyus. Yag yachi hen umidchatah
ka-ahoyanyu way ammag afifiin.

Mepanggép hen anchi achar way man-uchi
2Cor. 4:16-5:10; 1 Tes. 4:13-17

35 Magat wachay mananhan way mangaliyén,
“Nokay lawa hen én-énnén hen natéy way man-

uchi, yag nokay agé hen itchuran hen acharna no
man-uchi.” o
36 Nokaylawahah sarudsud, te innilayu met hen

mekaman hen fukar, te no mimuraat achi lomta
no achi mapela unna.

37 Yag hen anchi mimura agé way pagéy ono
heno, safali met hen acharna hen tumufuwana no
hen acharna hen anchi nimur-ana, te an yanggay
fukarchi hen nimur-ana.

38 Ngém angkay no nimura, egad ah Apudyus
way mangidchat hen anchi hehemmana chillu
way ustoy acharna hen tumufuwana, te wéhchin
anchichay nankarase way fukarén nidchat hen
karasen hen tumufuwana.

39Ya kaman agé hen laman hen egachay chan i-
iwi hen antoylota wat nankarakarasecha amin. Te
hen tatagu, safali hen laman hen acharna no hen
laman hen animar. Ya hen kasole, safali agé hen
lamanna no hen laman hen gachiw.

40 Ya kaman agé hen anchichay enammaan
Apudyus way wachad uchu ya anat hen an-
chichay wachan antoy lota wat iggaycha agé ma-
papchong, te safali hen ka-ammay hen anchichay
wachad uchu ya safali agé hen ka-ammay hen
anchichay wacha hen antoy lota.

41Ya hen ka-ammay hen init, safali agé hen ka-
ammayna no hen hérag. Yag safali agé hen ka-
ammay hen taraw way hen taraw, nankarakarase
agé hen kaenammaycha te ancha agég nansen-
nasennafali.

42 Amin hen anchichay penani wat mepanggép
hen man-uchiyan hen natéy. Te hen achartaaw
hen antoy lotaat narakah matéy ya mabru. Ngém

no man-uchi hen achar, ammag safali te achi
kasen matmatéy ah ing-inggana.

43Yag hen antoy achartaaw ad uwanat ammag
napose ya nakapsot. Ngém no man-uchi, an agég
maid mepaniyan hen kena-ammayna yag chakar
agé hen kafaelana.

44 Hen antoy achartaaw ad uwan, para hen
antoy lota yag anggay. Ngém no man-uchi, para
agé hen metaguwan ad uchu. Wat gapo ta wacha
hen achar way para hen antoy lotaat sigurachu
way wacha agé hen safali way achar way para ad
uchu.

45 Te nesosorat chillu hen anchi alen Apudyus
way hen anchi pés-éy chi tagu way ah Adam
wat enammaan Apudyus hiya ah laprapon hen
ataguwan hen antoy lota way mapépéppég. Wa-
man ah Jesu Cristu way na-awagan ah pegwan
Adam, hiya agé hen laprapon hen mannanayun
way ataguwan way maid péppégna.

46 Yag elasinyu koma agé way achi mamang-
pango hen anchi mannanayun way achar te mas-
apor wacha unna hen achar way para hen antoy
lota ya anat meparég hen anchi mannanayun.

47Ya hen anchi pés-éy tagu way ah Adam agé,
lota hen narpowana. Waman hen anchi neparég

way kaman pegwan Adam, ad uchu hen nar-
powana.

48 Yag hen aminay gana hen anchi pés-éy
Adamat pachong hen acharcha hen acharna te
narpo amin hen antoy lota. Waman hen aminay
tatagu agé way nelarammong an Cristu, wat ka-
man agé hen achar Cristu way narpod uchu hen
acharcha ah pegwana.

49 Wat hamham-ényu ngén, te no innarataaw
hen kapachong hen achar Adam gapo ta chitaaw
hen ganana, sigurachu agé way arantaaw hen
kapachong hen achar Cristu ah tapen chi ag-agaw,
te netatappetaaw agé an hiya.

50 Hen layché way ifaga an chayu way sosnod
wat hen antoy achartaaw way wachay lamanna
ya charana, achi poros mafalin metapeto hen
mantorayan Apudyus te achi mafalin miyahrang
hen mabru hen anchi achi.

51-52 Wat changrényu ngén hen antoy ifaga
way cha-an mepaka-ammu hen tatagu ingganad
uwan. Te chitaaw way cha omafurot, wachan
tapena an chitaaw way achi melak-am hen
matéyan. Te no mepa-ale hen anchi anongoh hen
korneta, ammag achi mahen-emad way antag
achin em-em yag nasokatanat hen achartaaw
amin. Teno mepa-ale hen anchi kornetaat anchag
man-uchiyat amin hen anchichay natéy way
ommafurot way achicha kasen matmatéy ah ing-
inggana. Yag anat chitaaw way cha-an matéyat,
masokatan agé hen achartaaw ah faru way achar.

53 Te chitaaw way tatagu way mafalin matéy,
masapor kaman antaaw mahurufan ah achar way
ammag achi matmatéy, ta hen anchi mapépéppég,
mamfalin ah mannanayun way maid péppégnah
ing-inggana.

>4 Wat no yachi hen mekaman way masokatan
hen anchi matéy ah ammag mannanayun way
achi matmatéy, yachi hen tomot-owaan hen anchi
nesosorat way alen Apudyus ad namenghan way
ekatnéén,

“Penéppég Apudyus hen matéyan ta maid kasen
matmatéy.

>5Wat chuud hen mangafa-an hen étéy hen tatagu
no. Ya maid agé kasen émégyatan hen tatagu ah
matéyan.”

Yachi hen ekat Apudyus.

56 Yag hen cha karpowan hen égyat hen tatagu
hen matéyan wat gapo hen fasor. Ya hen mangen-
lawag hen fasorat hen anchi orchin Apudyus way

ensorat Moses.
57Ngém antaaw yanggay ammag manyayaman an

Apudyus te gapo hen enammaan Apotaaw way
Jesu Cristu wat a-abfaéntaaw chillu hen aminay
mamachas way mangafa an chitaaw.

58 Wat hiyachiy sosnod way laylayché, anyu
yanggay ammag mannunuuchun hen afurotyu
way ammag mamangchén hen katot-owaan. Yag
epapateyu paat agé way mangamma hen laychén
Apotaaw an chayu, te innilataaw chillu way uray
heno way ammaantaaw ah para an Apudyusat
achi masayang te wacha chillu hen mansérfiyana
amin an hiya.

16

Mepanggép hen ma-amongan hen etorong ah
tapena

Rom. 15:25-26,; 2 Cor. 9

1 Antoyan agé hen ifaga an chayu mepanggép
hen anchi chayu amongon way etorongyu hen
anchichay tatagun Apudyus ahchid Judea. Wat
hen ekamanyu, kaman hen anchi imfaga hen
anchichay cha omafurot hen kafabréfabréy hen
provinsiyan hen Galacia.

2 Wat hen ekamanyu agé, ammay koma no
chinuminggu way wéhchi an chayuwén wachay
chana iwalin way mangimfisar hen makayana
way chuar no chuar ya aket no aket. Yag chayu
amoamongonchi ta maid masengel no umaliya.

3 Yag no umchacha, ammaa hen sorat ta aran
hen anchichay piliyényu way manginyéy hen
annay enamongyu ad Jerusalem ta wachay
mangammuwancha hen pontos hen etorongyu.

4Yag mag-ay ta maila way masapor haén chillu
hen manginyéy, uray miyalecha hen anchichay
piliyényu.

Hen planon Pablo
Apos. 19:8-10, 21

5> Masapor éméya ad Macedonia yag an-owat
engwahna hen mamfangcha.

6 Yag no umchaha ahna, awniyat mafab-ayaga
te mi-iggawa an chayu inggana ménat ah marpas
hen agiléd. Yag no yachi, mafalin way chayu hen
mangempaligwat an haén way éméy hen kasen-o
ayan.

7 Te hen layché koma no eparufus Apudyusat
mafab-ayaga an chayute achilaychén way ammag
hen-emachén cha-at taynan chayu.

8 Ngém achiya chillu lumigwat ahtod Efeso ing-
ganah marpas hen anchilagsak way Pentecostes.

9Te taén chuarcha hen cha mangontara an haén
ahto, ammag chakar chillu hen waya way man-
tudtuchu te chuar hen manlayad way mangngar.

10 Yag no umale ah Timoteo ahna, ilanyu agé
ta iyam-ammayu way mangempaila hen layadyu

an hiya te hiya, chana agé ammaan hen cha epa-
amman Apudyus an hiya way kaman hen cha

ekaman.
11 Yag ilanyu agé ta achiyu cha ongohan hiya

ta anyuwat an torongan ta ammay hen mam-
fangchana an haén ahto, te hahadché hiya ya hen
anchichay cha mangetnod way sosnodtaaw.

12 Ya ah Apolos way sonodtaaw agé, chaa
mampangpanga-ase an hiya ta miyale koma hen
anchichay tapenay sosnodtaaw hen umaliyancha
ahna, ngém achi ano mafalin ad uwan, ngém
umale chillu ano no wachay wayana.

Hen anongoh way tugun Pablo

13 Hen ifaga an chayu way sosnod, an-ayug
man-a-arwad yag mannunuuchunyu paat hen
afurotyu. Ya anyu agég papepegséén hen
hamhamayu ta tomorod-ayu way mangamma
hen laychén Apudyus.

14Yailanyu agé tahen aminay chayu ammaanat
maila koma hen layadyu hen ahentaguyu.

15 Sosnod, awniyat innilayu way cha Estefana
way himfafaryanat chicha hen pés-éy ommafurot
ahna hen provinsiyan hen Acaya. Yag innilayu
agé way chacha paat epapate way tomorong hen
aminay tatagun Apudyus. Wat hen layché paat an
chayu way sosnod,

16 ta anyu koma an afuroton hen tatagu way
kaman an cha nadchi, ya umat agé hen amin
anchichay tapena way cha méamma an chicha hen
chachan sérfiyan an Apudyus.

17 Ana ammag laylayad hen ummaliyan cha
Estefana an Fortunato yah Acaico way nangila

an haén, te nakaka-anan hen anchi amchan way
enayu an chayu hen nangil-a an chicha.

18 Yag empas-émcha agé hen hamhamao
way kaman agé hen nangempas-émancha hen
hamhamayu. Wat anyu komag rispituwén hen
kaman an cha nahhay tatagu.

19 Amin hen antochay cha omafurot way
cha ma-am-among ah kafabréfabréy hen antoy
provinsiyan hen Asia, chacha amin pakomostéén
chayuhna. Ya umat agé cha Akila way hen-ahawa
an Priscila ya amin hen anchichay cha omafurot
way cha ma-am-among ah faréycha, chacha
amin age pakomostéén chayu way sosnod gapon
Apotaaw.

20 Yag umat agé hen amin antochay cha oma-
furot ahtod Efeso wat cha chayu agé pakomostéén.

Wat chayu, no man-aheinnila-ayu ay agéén
chayu epaila koma hen man-ahelennaychanyu.

21 Haén way Pablo, lima hen nangensorat hen
antoy anongohna way ekat-owén, “Sapay koma
ageé ta an-ayug amma-ammay ahna.”

22 No henoa ay way achi manlayad an Apota-
away Jesu Cristuwat an yanggay an metatap-ar.

Wat anggaychi ta pegpegga paat koma yag nam-
fangad ah Apotaaway Jesu Cristu.

23 Wat ta totollongan chitaaw amin an Apota-
away Jesu Cristu.

24 Ya an-o agég laylaychén chayu amin gapon
hiya. Haén ah Pablo.



Ixxv

Hen alen Apudyus
New Testament in Balangao
copyright © 1982 Wycliffe Bible Translators, Inc.

Language: Balangao

Translation by: Wycliffe Bible Translators, Inc.

Copyright Information

© 1982, Wycliffe Bible Translators, Inc. All rights reserved.
This translation text is made available to you under the terms of the
Creative Commons License: Attribution-Noncommercial-No Derivative
Works. (http://creativecommons.org/licenses/by-nc-nd/3.0/) In addition,
you have permission to port the text to different file formats, as long as you
do not change any of the text or punctuation of the Bible.
You may share, copy, distribute, transmit, and extract portions or quo-
tations from this work, provided that you include the above copyright
information:

You must give Attribution to the work.

You do not sell this work for a profit.

You do not make any derivative works that change any of the actual

words or punctuation of the Scriptures.

Permissions beyond the scope of thislicense may be available if you contact
us with your request.
The New Testament

in Balangao

© 1982, Wycliffe Bible Translators, Inc. All

rights reserved.

This translation is made available to you under the terms of the Creative
Commons Attribution-Noncommercial-No Derivatives license 4.0.

You may share and redistribute this Bible translation or extracts from it in
any format, provided that:

You include the above copyright and source information.

You do not sell this work for a profit.

You do not change any of the words or punctuation of the Scriptures.
Pictures included with Scriptures and other documents on this site are
licensed just for use with those Scriptures and documents. For other uses,
please contact the respective copyright owners.

2014-08-06



http://www.wycliffe.org
http://www.ethnologue.org/language/blw
http://creativecommons.org/licenses/by-nc-nd/3.0/
http://creativecommons.org/licenses/by-nc-nd/4.0/
http://creativecommons.org/licenses/by-nc-nd/4.0/

Ixxvi

PDF generated using Haiola and XeLaTeX on 18 Apr 2025 from source files
dated 29 Jan 2022
alcbff2a-e206-5c0d-b103-e2b24c337585



	1 eCorinto

